
KOMISIONERI PËR MBROJTJEN NGA DISKRIMINIMI 

 
Nr.______prot.                 Tiranë, më _____._____.2022 

     
     V E N D I M 

                                                     

                                                          Nr. 190, datë 11.10.2022 

Mbështetur në nenin 32, pika 1, gërma a), të ligjit nr. 10 221, datë 04.02.2010 “Për Mbrojtjen 

nga Diskriminimi”1, i ndryshuar, Komisioneri për Mbrojtjen nga Diskriminimi mori në shqyrtim 

ankesën nr.69, datë 21.04.2022, të z. N.Sh., ku pretendohet diskriminim për shkak të “moshës” 

dhe “gjendjes ekonomike” nga ana e Ujësjellës Kanalizimeve sh.a., Fier. 
 

Pas shqyrtimit përfundimtar të ankesës së mësipërme, Komisioneri2,  

 

 K O N S T A T O I:  

I. Parashtrimi i fakteve sipas subjektit ankues. 

Sipas informacionit të dhënë në ankesë, rezulton se z. N.Sh., i lindur në Kash, Fier, në datën 

01.04.1957, ka punuar prej 10 vitesh pranë Ujësjellës Kanalizime sh.a. Fier, në pozicione të 

ndryshme pune, të tilla si: punëtor mirëmbajtës qyteti, mirëmbajtës hidraulik fshati, hidraulik 

pranë zyrës së shitjes, pompist dhe dispeçer. Ai është emëruar në pozicionin “punëtor 

mirëmbajtës qyteti”, nëpërmjet Vendimit nr. 1664 prot., datë 14.11.2011, të Drejtorit të 

Përgjithshëm të kësaj shoqërie. Në vijim me Urdhërin nr. 1287/2, datë 10.08.2016, e 

Administratorit të shoqërisë, ankuesi është emëruar në pozicionin “mirëmbajtës-hidraulik 

Fshat”, pranë Drejtorisë Teknike për shkak të ristrukturimit të shoqërisë. Këtë pozicion pune, 

ankuesi e ka mbajtur deri në muajin mars 2017, pasi nëpërmjet Urdhërit nr. 217/1 prot., datë 

01.03.2017, të Administratorit të shoqërisë, Z. N.Sh. është transferuar me detyrë “pompist”, në 

Repartin e Shfrytëzimit Fier, pranë Zyrës Teknike të shoqërisë Ujësjellës Kanalizime sh.a., Fier. 

Në vijim, ankuesi është transferuar në pozicionin “dispeçer” në Sektorin e Shfrytëzimit Qytet.  

Në datën 02.06.2021, z. N.Sh. është njoftuar nëpërmjet shkresës nr. 1526, datë 01.06.2021, së 

Administratorit të shoqërisë, për të diskutuar për zgjidhjen e kontratës së punës, si pasojë e 

                                                           
1
 Në vijim do t’i referohemi me shkurtesën LMD. 

2 Në vijim do t’i referohemi me shkurtesën KMD. 

ristrukturimit të Ujësjellës – Kanalizime sh.a. Fier. Si pasojë e miratimit të kësaj strukture ka 

patur ndryshime në organizimin e punës në Sektorin e Shfrytëzimit Qytet dhe konkretisht 

pozicioni i tij i punës “dispeçer” është suprimuar. Në vijim, në datën 04.06.2021, është zhvilluar 

takimi i ankuesit me përfaqësues të punëdhënësit, ku atij i është komunikuar vendimi për 

zgjidhje të kontratës së punës, si pasojë e suprimimit të pozicionit të punës. Z. N.Sh. pretendon 

se në këtë takim ka kundërshtuar largimin nga puna me arsyetimin se në moshën e tij, askush nuk 

e punëson më, pasi është në prag pensioni, por përfaqësuesit e punëdhënësit i kanë thënë 

verbalisht që do të mbaheshin në punë vetëm punonjësit më të rinj.  

Në vijim, me Urdhërin nr. 2260 prot., datë 01.09.2021, të Administratorit të shoqërisë, është 

vendosur ndërprerja e marrëdhënieve të punës për punonjësin N.Sh., për shkak të suprimimit të 

pozicionit të punës, si pasojë e ristrukturimit të shoqërisë. Nëpërmjet këtij akti, ankuesi bëhet me 

dije për ndërprerjen e marrëdhënieve të punës në datën 04.09.2021. Z. N.Sh. shprehet se, 

Ujësjellës Kanalizime sh.a. Fier ka kryer shkelje proceduriale, pasi nuk ka zbatuar afatin e 

njoftimit për zgjidhjen e kontratës së punës, fakt që është konstatuar edhe nga Gjykata e Rrethit 

Gjyqësor Fier, e cila nëpërmjet vendimit nr. 62-2022-718 (1350), datë 17.02.2022, ka pranuar në 

mënyrë të pjesshme padinë e z. N.Sh..  

Ai pretendon se është diskriminuar për shkak të moshës dhe gjendjes ekonomike, nga ana e 

Ujësjellës Kanalizime sh.a., Fier.  

II. Ndjekja e proçedurës për shqyrtimin e ankesës nga Komisioneri. 

Komisioneri mori në shqyrtim ankesën e sipërcituar, në referencë të kompetencës së parashikuar 

në nenin 32, pika 1, gërma a), të ligjit nr. 10221/2010 “Për Mbrojtjen nga Diskriminimi”, të 

ndryshuar, që i atribuon të drejtën të shqyrtojë ankesat nga personat ose grupet e personave që 

pretendojnë se janë diskriminuar, sikurse parashikohet në këtë ligj.  

 

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë dhe mosdiskriminimit, bazuar në një listë joshteruese shkaqesh, 

por në mënyrë të shprehur neni 1, i ligjit parashikon mbrojtjen nga diskriminimi për shkak të 

“moshës” dhe “gjendjes ekonomike” duke përcaktuar se: “Ky ligj rregullon zbatimin dhe 

respektimin e parimit të barazisë dhe mosdiskriminimit në lidhje me racën, etninë, ngjyrën, 

gjuhën, shtetësinë, bindjet politike, fetare ose filozofike, gjendjen ekonomike, arsimore ose 

shoqërore, gjininë, identitetin gjinor, orientimin seksual, karakteristikat e seksit, jetesën me 

HIV/AIDS, shtatzëninë, përkatësinë prindërore, përgjegjësinë prindërore, moshën, gjendjen 

familjare ose martesore, gjendjen civile, vendbanimin, gjendjen shëndetësore, predispozicionet 

gjenetike, pamjen e jashtme, aftësinë e kufizuar, përkatësinë në një grup të veçantë, ose me çdo 

shkak tjetër.” 

 

Neni 5, i ligjit nr.10 221/2010 “Për Mbrojtjen nga Diskriminimi”, të ndryshuar, parashikon 

ndalimin e diskriminimit për shkaqet e përmendura në nenin 1 të këtij ligji. Sipas këtij neni 

ndalohet gjithashtu mosmarrja në shqyrtim, sipas rasteve të përmendura në nenin 3 të këtij ligji, 

të një ankimi ose procedure, si dhe çdo forme tjetër sjelljeje, që pengon zbatimin e parimit të 

trajtimit të barabartë.  

 

Neni 7, i LMD, të ndryshuar, parashikon shprehimisht: “1. Çdo veprim ose mosveprim i 

autoriteteve publike ose i personave fizikë a juridikë që marrin pjesë në jetën dhe sektorët 

publikë ose privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta ose të ngjashme, në krahasim me persona të tjerë ose grupe të 

tjera personash, përbën diskriminim. 2. Eliminimi i të gjitha privilegjeve dhe i diskriminimit të 

padrejtë, garantohet për cilindo, në bazë të të drejtave vetjake, politike, ekonomike, shoqërore 

dhe kulturore të siguruara nga Kushtetuta e Republikës së Shqipërisë dhe aktet ndërkombëtare të 

ratifikuara nga Republika e Shqipërisë, si dhe nga ligjet në fuqi. 3. Autoritetet publike kanë 

detyrimin për të promovuar barazinë dhe për të parandaluar diskriminimin gjatë ushtrimit të 

funksioneve të tyre.” 

 

Në Kreun III, të ligjit të sipërcituar parashikohet mbrojtje e posaçme nga diskriminimi në fushën 

e punësimit. Ky ligj në nenin 12, pika 1, gërma c) parashikon shprehimisht se: “1. Ndalohet 

diskriminimi i personit në lidhje me të drejtën e tij për punësim. Diskriminimi përfshin çdo 

dallim, kufizim ose përjashtim që bazohet në shkaqet e përmendura në nenin 1 të këtij ligji dhe 

që, ndër të tjera, ka lidhje me: ......c) rekrutimin dhe përzgjedhjen e punëmarrësve, trajtimin e 

punëmarrësve në vendin e punës, duke përfshirë trajtimin e tyre gjatë vendosjes ose ndryshimit 

të kushteve të punës, shpërblimin, përfitimet dhe mjedisin e punës, trajtimin lidhur me trajnimet 

profesionale ose gjatë procesit disiplinor apo lidhur me pushimin nga puna ose zgjidhjen e 

kontratës së punës”. 

 

Hapat proçedurialë të ndjekur nga strukturat përkatëse të Komisionerit për Mbrojtjen nga 

Diskriminimi, paraqiten si më poshtë vijojnë:  

A. Pas analizimit të ankesës nr.69, datë 21.04.2022, së z. N.Sh., u konstatua se nga pikëpamja 

formale, ajo i plotësonte kërkesat e parashikuara nga neni 33, pika 3 të ligjit nr. 10 221, datë 

04.02.2010 “Për Mbrojtjen nga Diskriminimi”, të ndryshuar. Për këtë arsye, Komisioneri 

për Mbrojtjen nga Diskriminimi filloi proçedurat përkatëse për shqyrtimin e saj. 

B. Mbështetur në nenin 33, pika 73, të ligjit nr. 10 221/2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi iu drejtua 

                                                           
3
 Neni 33, pika 7, i ligjit 10 221/2010, parashikon:“Me marrjen e ankesës, komisioneri verifikon faktet. Për këtë 

qëllim, komisioneri mund t’u kërkojë ankuesit dhe personit kundër të cilit është drejtuar ankesa, të paraqesin 
parashtrime me shkrim brenda 30 ditëve nga dita që palët marrin njoftimin. Kur e çmon të nevojshme, komisioneri 

merr informacione dhe nga çdo person ose burim tjetër”. 

Ujësjellës Kanalizimeve sh.a., Fier dhe për dijeni ankuesit, me shkresën nr. 657/1 Prot., datë 

04.05.2022, ku kërkohej informacion mbi çështjen e parashtruar nga subjekti ankues, si 

vijon: 

 

1. Informacion mbi pretendimet e ankuesit N.Sh.; 

2. Praktika e ristrukturimit të shoqërisë Ujësjellës Kanalizime sh.a., Fier; 

3. Kopje të strukturës aktuale dhe asaj paraardhëse të shoqërisë; 

4. Numri i përgjithshëm i punonjësve të shoqërisë, të cilëve iu suprimua pozicioni i punës, si 

pasojë e ristrukturimit. Sa prej tyre u liruan nga detyra dhe sa prej tyre u sistemuan në 

pozicione të tjera pune brenda shoqërisë? Informacioni mbi këtë çështje të dërgohet në 

tabelë, ku të reflektohet edhe mosha e punonjësve të liruar nga detyra dhe atyre të risistemuar 

në strukturën  re organizative të shoqërisë;  

5. Numri i punonjësve të liruar nga detyra si pasojë e ristrukturimit në Sektorin e Shfrytëzimit 

Qytet;  

6. Kopje e librezës së punës së ankuesit; 

7. Kopje e të gjithë akteve të emërimit të tij në detyrë.  

8. Kopje e kontratës individuale të punës së z. N.Sh.; 

9. Informacion nëse ndaj ankuesit janë marrë masa disiplinore gjatë periudhës kohore që ka 

punuar pranë Ujesjellës Kanalizime sh.a Fier. Nëse po, të dërgohen praktikat respektive për 

dhënie mase disiplinore; 

10. Informacion mbi performancën në punë të ankuesit. Të dërgohet të gjithë vlerësimet në punë 

të ankuesit; 

- Në përgjigje të shkresës së sipërcituar së KMD-së, Ujësjellës Kanalizime sh.a., Fier dërgoi 

shkresën nr. 657/2, datë 13.05.2022, nëpërmjet së cilës informon se z. N.Sh. i janë 

ndërprerë marrëdhëniet e punës me shoqërinë për shkak të procesit të ristrukturimit të saj 

dhe suprimimit të pozicionit të tij të punës “dispeçer” pranë Repartit të Shfrytëzimit 

Qytet. Shoqëria sqaron se sipas strukturës organizative bashkëlidhur Vendimit nr. 5, datë 

03.10.2019, ekzistonin 3 (tre) pozicione pune me emërtimin “dispeçer” pranë këtij 

reparti, ndërkohë që me miratimin e strukturës së re organizative, nëpërmjet Vendimit nr. 

1053/3, datë 07.05.2021, të Këshillit të Administrimit të sh.a. Fier, në këtë repart janë 

suprimuar të gjithë pozicionet e punës “dispeçer”. 

Në kushtet kur, në momentin e procesit të ristrukturimit ishin vetëm 2 punonjës që mbanin pozicionin 

e  punës “dispeçer”, përkatësisht  z. N.Sh. dhe z. V.Gj., procedurat për zgjidhjen e marrëdhënieve të 

punës u zbatuan vetëm për këta dy punonjës.  

Për sa i përket pretendimit se në mbledhjen e zhvilluar më datë 04.06.2021, me shkresën nr.1526/1 

prot., datë 04.06.2021 “Procesverbal”, ankuesit i është komunikuar se do të mbaheshin  në punë vetëm 

punonjësit më të rinj, shoqëria thekson se ky pretendim i ankuesit është i pabazuar, pasi procesverbali 

i zhvillimit të mbledhjes me z. N.Sh. është firmosur nga të dy palët dhe në asnjë rast nuk është 

përmendur kriteri i moshës. Në shkresë theksohet fakti se nëse z. N.Sh. do të kishte kundërshtime, 

procesverbali i takimit nuk do të ishte nënshkruar nga ana e tij. Nëpërmjet shkresës nr. 1526/1 prot., 

datë 04.06.2021, ai është vënë në dijeni se do t’i ndërpriten marrëdhëniet e punës për shkak të 

suprimimit të pozicionit të punës. 

Mbështetur në nenin 15/2, pika 13 “Largimi nga puna” të Kontratës Kolektive të sh.a. UKF nr. 442 

prot, datë 01.06.2021 parashikohet se punëmarrësi mund të largohet nga puna, kur ristrukturohet 

shoqëria, shkurtohet pozicioni i punës apo ndryshon përshkrimi i detyrave të vendit të punës. Pra, një 

fakt i tillë është shprehur qartësisht në këtë kontratë, se punëmarrësi largohet nga puna për shkak të 

ristrukturimit apo shkurtimit të pozicionit të punës. 

Lidhur me çështjen e dytë, mbi të cilën kërkohet informacion nga KMD, Ujësjellës Kanalizime sh.a. 

Fier informon se procesi  i ristrukturimit në shoqëri ka ndodhur për shkak të ndryshimit të strukturës 

organizative të saj. Struktura, sipas Vendimit nr. 5, datë 03.10.2019, është ndryshuar me strukturën e 

miratuar me Vendimin nr. 1053/3, datë 07.05.2021, e Administratorit të shoqërisë. 

Sipas Vendimit nr. 1053/3, datë 07.05.2021, të Këshillit të Administrimit të sh.a. UK Fier, janë 

suprimuar të gjitha pozicionet e punës “dispeçer” pranë Repartit të Shfrytëzimit Qytet, të gjitha 

pozicionet e punës “punëtor shimbledhës” dhe “punëtor zhbllokues me tel”, pranë sektorit KUZ, 

ndërsa për pozicionin e punës “hidraulik” janë miratuar kritere të reja rekrutimi, sipas Vendimit nr. 

1053/5, datë 07.05.2021, të Këshillit të Administrimit të sh.a. Fier. Për këtë arsye, punonjësit që 

plotësuan kriteret u kualifikuan, ndërsa për punonjësit që nuk i plotësonin këto kritere u zgjidh 

marrëdhënia e punës. 

Për sa më sipër, për të gjithë punonjësit që u është suprimuar pozicioni i punës, janë ndjekur të gjitha 

procedurat ligjore në bazë të dispozitave të Kodit të Punës, për zgjidhjen e marrëdhënies së punës dhe 

konkretisht për pozicionet e punës “dispeçer” pranë Repartit të Shfrytëzimit Qytet, “punëtor 

shimbledhës” dhe “punëtor zhbllokues me tel”, pranë sektorit KUZ. Ndërsa, punonjësit me pozicion 

pune “hidraulik”  iu nënshtruan konkurrimit dhe u larguan vetëm ata punonjës që nuk plotësonin 

kriteret sipas vendimit nr. 1053/5, datë 07.05.2021, të Këshillit të Administrimit të sh.a. Fier. 

Lidhur me çështjen e katërt, për të cilën kërkohej informacion nga KMD, Ujësjellës Kanalizime sh.a. 

Fier informon se numri i personave të larguar nga puna në kuadër të ristrukturimit është përkatësisht 2 

punonjës me pozicion dispeçer, 2 (dy) punonjës “zhbllokues me tel”, 2 (dy) punonjës “punëtor 

shimbledhës” dhe 2 (dy) punonjës në pozicionin “hidraulik”. Në total janë larguar nga punë 8 (tetë) 

punonjës.  

Shoqëria thekson faktin se në strukturën organizative të vitit 2019, punonjës shimbledhës ishin 6 

pozicione pune, por 4 prej tyre ishin vakante. Për këtë arsye, ristrukturimi u krye vetëm për 2 punonjës 

me këtë detyrë. 

Nga punonjësit e larguar nga puna janë rimarrë në punë vetëm 2 (dy)  punonjës, përkatësisht: 

1.  Z. Sh.R. (i larguar nga pozicioni i punës Hidraulik) dhe është emëruar në pozicionin e  punës 

“mirëmbajtës” në Njësinë Administrative Libofshë më datë 11.10.2021. UK sh.a. Fier sqaron 

se z. SH.R. është rimarrë në punë, pasi profili aktual i punës kërkon specialistë hidraulikë, 

vërtetuar kjo edhe në strukturën organizative aktuale të shoqërisë. 

 

2. Z. A.Gj. ( i larguar nga puna, si pasojë e suprimimit të pozicionit të punës “zhbllokues me 

tel”) është rimarrë në punë, duke u emëruar në detyrën e “punëtorit zhbllokues” në datën 

16.03.2022, brenda të njëjtit profil pune dhe pranë të njëjtit sektor. 

Të dy punonjësit e rimarrë në punë kanë patur kualifikimin dhe eksperiencën e kërkuar për atë 

pozicion pune, për të cilën u punësuan. 

Ndër të tjera, UK sh.a. Fier e bën me dije KMD-në se ndërmjet z. N.Sh. dhe shoqërisë nuk është 

lidhur  një kontratë  individuale pune, por ekziston një kontratë kolektive punë për të gjithë 

punonjësit. Njëkohësisht, kjo shoqëri sqaron se ndaj ankuesit nuk janë dhënë masa disiplinore nga 

ana e punëdhënësit. 

- Në vijim të procedurave hetimore, KMD vendosi realizimin e seancës dëgjimore në datën 

12.07.2022, ora 11:00. Palët u njoftuan për seancë, nëpërmjet shkresës nr. 657/3 Prot., 

datë 24.06.2022, së KMD-së. 

 

- Në vijim, UK sh.a. Fier dërgoi e-mailin e datës 30.06.2022, nëpërmjet së cilit, kërkoi 

shtyrjen e seancës dëgjimore për një datë tjetër, pasi përfaqësuesja e kësaj shoqërie ishte 

me leje vjetore. 

 

- KMD njoftoi palët me e-mail për shtyrjen e seancës dëgjimore dhe në vijim, nëpërmjet 

shkresës nr. 657/4 Prot., datë 14.07.2022, i njoftoi sërish për zhvillimin e seancës 

dëgjimore në datën 21.07.2022, ora 11:00.  
 
Në seancë dëgjimore u paraqit ankuesi N.Sh. dhe znj. S.Ç., përfaqësuese me autorizimin nr. 1087 

prot., datë 20.07.2022, e Administratorit të Ujësjellës Kanalizimeve sh.a., Fier. 

Ankuesi parashtroi edhe një herë pretendimet e tij për diskriminim për shkak të moshës dhe 

gjendjes së tij ekonomike. Ai u shpreh se ka një periudhë 10 vjeçare që punon pranë shoqërisë 

Ujësjellës Kanalizime sh.a., Fier, ndërkohë që në pozicionin “dispeçer” ka punuar për pothuajse 

5 vjet. I pyetur në lidhje me detyrat që kryente në këtë pozicion pune, ai u shpreh se punonjësit 

dispeçer rrinin në dispozicion të ndërmarrjes dhe riparonin difekte të ndryshme, për të cilat 

njoftoheshin nga njësia prej së cilës vareshin. Shoqëria ka patur në organikën e saj 3 (tre) 

pozicione pune “dispeçer”, ku përveç tij kanë punuar edhe dy punonjës të tjerë, në moshë më të 

re se mosha e ankuesit. Z. N.Sh. sqaron se me ardhjen në detyrë të administratorit të ri të 

shoqërisë në vitin 2021, ky i fundit është shprehur disa herë se do të suprimonte pozicionet e 

punës “dispeçer”. Me ndryshimin e strukturës së re të shoqërisë, 3 (tre) pozicionet “dispeçer” u 

suprimuan dhe me dy prej punonjësve përfshirë këtu edhe ankuesin, shoqëria zgjidhi kontratën e 

punës, ndërkohë që punonjësin e tretë e mbajti në punë, në një pozicion tjetër brenda saj. Z. 

N.Sh. u shpreh se është njoftuar verbalisht nga administratori i shoqërisë për sa më sipër. 

Ankuesi sqaron se e ka bërë me dije administratorin e shoqërisë se për 6 muaj, ai mbushte 

moshën për pension pleqërie dhe i ka kërkuar të sistemohej diku tjetër, fakt që nuk është marrë 

parasysh nga ana e tij. Z. N.Sh. pretendon se administrator është shprehur verbalisht se në 

shoqëri do të punësohen persona në moshë më të re. Njoftimi i parë zyrtar për zgjidhjen e 

marrëdhënieve të punës është bërë në muajin qershor 2021. Në vijim është kryer një takim me 

punëdhënësin dhe pas 3 muajsh janë larguar nga puna. Në takim i është komunikuar se pozicioni 

i tij i punës është suprimuar dhe si rrjedhojë do të zgjidhej kontrata e punës. Në dhjetor 2021, 

ankuesi e ka ankimuar gjyqësisht çështjen mbi marrëdhëniet e punës. Gjykata ka vendosur që ai 

të marrë dëmshpërblimet përkatëse. I pyetur në lidhje me diskriminimin për shkak të gjendjes 

ekonomike, ai u shpreh se është larguar nga puna, pasi gjendja e tij ekonomike nuk është e mirë, 

pasi në familjen e tij, ai ishte i vetmi person që punonte, pasi bashkëshortja e tij nuk ka punuar 

asnjëherë. I pyetur nëse kishte dijeni mbi gjendjen ekonomike të punonjësve të tjerë të larguar 

me ristrukturim, ai u përgjigj se punonjësit e tjerë ishin në gjendje ekonomike më të mirë se ai, 

pasi bashkëshortet e tyre ishin në punë dhe sillnin të ardhura në familje. 

Përfaqësuesja e Ujësjellës Kanalizime sh.a. Fier u shpreh se ndërprerja e marrëdhënieve të punës 

me z. N.Sh. ka ndodhur si pasojë e suprimimit të pozicionit të punës “dispeçer” dhe në asnjë rast 

nuk ka qenë pasojë e diskriminimit të tij për shkak të moshës apo gjendjes ekonomike. Ajo 

sqaroi se në strukturën paraardhëse të shoqërisë bënin pjesë 3 (tre) pozicione pune “dispeçer”, të 

cilat me strukturën aktuale janë suprimuar. Zgjidhja e marrëdhënieve të punës është kryer për të 

dy punonjësit, që punonin në pozicionin “dispeçer” pranë shoqërisë, ndërkohë që një pozicion 

“dispeçer” ishte vakant. Për të dy punonjësit e sipërcituar është ndjekur procedurë e rregullt për 

zgjidhjen e kontratës së punës. E pyetur lidhur me faktin se cilat janë detyrat funksionale të 

punonjësit dispeçer, apo nëse për këtë pozicion pune ekzistonte një përshkrim i mirëfilltë pune 

që përmbante detyrat dhe përgjegjësitë e tij, përfaqësuesja e shoqërisë Ujësjellës Kanalizime 

sh.a. u shpreh se informacioni mbi këtë çështje do të dërgohej në vijim të seancës dëgjimore. Ajo 

u shpreh gjithashtu se ankuesi është ftuar në bisedime me punëdhënësin, ku i është bërë e qartë 

arsyeja e ndërprerjes së kontratës së punës, si dhe marrëdhëniet financiare janë ndërprerë në 

përputhje me afatin ligjor të përcaktuar në Kodin e Punës. E pyetur mbi numrin e pozicioneve të 

punës, që janë suprimuar nëpërmjet strukturës organizative të shoqërisë për vitin 2021, ajo sqaroi 

se në strukturën e vitit 2019, numri i përgjithshëm i pozicioneve të punës ka qenë 360 të tilla, ku 

përfshihen edhe pozicione pune vakante. Me strukturën e vitit 2021, ky numër ka shkuar në 329 

të tilla. Struktura organike është ndryshuar për shkak të nevojave organizative të shoqërisë. Me 

ndryshimin e strukturës janë larguar 8 (tetë) punonjës, si pasojë e suprimimit të pozicionit të 

punës. 

E pyetur nëse pas miratimit të strukturës së re organizative me 329 pozicione pune, disa prej tyre 

kanë qenë ose jo vakante, përfaqësuesja e shoqërisë u shpreh se nuk ka patur vakanca. Lidhur me 

çështjen nëse ka patur lëvizje paralele gjatë procesit të ristrukturimit, përfaqësuesja e shoqërisë u 

shpreh se ka patur dy raste kur është kryer lëvizje paralele për 2 (dy) punonjës, pozicioni i punës 

së të cilëve është suprimuar. Në këto raste, profili i punës së tyre ka qenë i ngjashëm me atë të 

pozicionit të punës, ku ata kanë kaluar me lëvizje paralele. E pyetur nëse ka ekzituar mundësia 

për sistemimin e ankuesit në një pozicion pune tjetër, në kushtet kur ai për një periudhë 6 mujore 

dilte në pension pleqërie, përfaqësuesja e shoqërisë u shpreh se një mundësi e tillë nuk ka 

ekzistuar, pasi në të kundërt ai do të sistemohej, por gjithësesi në raste të krijimit të vakancave, 

personat e larguar me ristrukturim do të kishin prioritet për sistemim në punë. Një fakt i tillë 

është reflektuar qartësisht edhe në procesverbalet e takimit me këta punonjës. 

Ankuesi u shpreh se dy punonjës të tjerë janë risistemuar në punë edhe pse pozicioni i tyre i 

punës ishte suprimuar. Këta punonjës janë z. A.GJ. dhe z. Sh.R.  

Njëkohësisht, ai u shpreh se të dy punonjësit dispeçer, 3 muaj para se të largoheshin nga puna, 

janë dërguar me urdhër të administratorit të punonin me brigada punonjësisht, në punë që nuk u 

takonin, ndërkohë që paga ka qenë e njëjtë me atë të dispeçerit. Urdhëri i Administratorit ka qenë 

verbal. Përfaqësuesja e shoqërisë u shpreh se lidhur me dy punonjësit e sipërcituar, Ujësjellës 

Kanalizime sh.a., Fier ka dërguar informacion në shkresën zyrtar drejtuar KMD-së. 

KMD i kërkoi përfaqësueses së shoqërisë Ujësjellës Kanalizime sh.a. Fier të përcjellë në vijim të 

seancës dëgjimore, informacionin e kërkuar gjatë saj. 

- Në vijim të seancës dëgjimore, Ujësjellës Kanalizime sh.a. Fier dërgoi shkresën nr. 1199 prot., 

datë 06.09.2022, nëpërmjet së cilës e informon KMD-në si vijon: 

“……..Me shkresën nr.657/4 prot., datë 14.07.2022, “Njoftim per seancë dëgjimore” nga 

Komisioneri per Mbrojtjen nga Diskriminimi, jemi njoftuar për seancën dëgjimore me datë 

21.07.2022. Në seancën dëgjimore të mbajtuar më datë 21.07.2022, të zhvilluar pranë Zyrës së 

Komisionerit për Mbrojtjen nga Diskriminimi, kemi paraqitur pretendimet tona lidhur me 

ankesën e Z. N.Sh.. Gjatë zhvillimit të kësaj seancë dëgjimore, nga Komisioneri për Mbrojtjen 

nga Diskriminimi, na është lënë si detyrë të paraqesim informacion dhe dokumentacion shtesë, të 

cilin po paraqesim si më poshtë vijon :  

 Në lidhje detyrat funksionale të “Dispeçerit” (pozicionit të punës të Z. N.Sh.) dhe cili 

punonjës i  kryen  këto detyra pas suprimimit të këtij vendi pune,  ju informojmë se :  

Pozicioni i  “Dispeçerit” konsistonte  në mbledhjen e të dhënave dhe në raportimin te Eprorët 

për gjendjen e objekteve dhe të burimeve që furnizojnë me ujë qytetin e Fierit,( depot e ujit)  

sipas një grafiku të hartuar dhe miratuar nga Drejtori Teknik, i cili organizohet për 24 orë me 

sistem 3 turnesh. Pas suprimimit të këtij pozicioni pune, detyrat funksionale të “dispeçerit”, i  

kryejnë punonjësit me detyrë “Manovrues Menaxhim Depo”,  duke qenë se këta punonjës përveç 

detyrave të tyre funksionale të punës (si manovrimi i depove dhe kontrolli i prurjeve dhe gjendjes 

se ujit ne depo) kryejnë rrjedhimisht edhe shërbimin e ruajtjes së depove te ujit.  

Për sa më sipër suprimimi i vendit të punës “Dispeçer”, ndodhi për shkak se detyrat funksionale 

të tij mund t’i kryejë edhe Manovruesi për Menaxhim Depo”.  

 Në lidhje me numrin e punonjësve të larguar nga puna për shkak të ristrukturimit, ju 

informojmë se :  

Sipas strukturës organizative bazuar në Vendimin nr.5, datë 03.10.2019, ishin 360 vende pune. 

Sipas strukturës organizative bazuar në Vendimin nr.1053/3 prot., datë 07.05.2021, janë 329 

vende pune. Numri i punonjësve të larguar nga puna pas ristrukturimit, është 2 punonjës me 

pozicionin “Dispeçer”, 2 punonjës “Zhbllokues me tel” dhe 2 punonjës “Punëtor Shimbledhës” 

dhe 2 punonjës me pozicionin “Hidraulik”. Pra, janë larguar 8 punonjës. Në total janë 31 vende 

pune të suprimuara , ku janë larguar  8 punonjës dhe 23 vende pune ishin vakante. 

 Në lidhje me punësimet e kryera pas ristrukturimit, ju informojmë se :  

Nga punonjësit e larguar nga puna janë rimarrë në punë, vetëm dy punonjës :  

1.   Z. Sh. R. ( i larguar me pozicionin hidraulik ) është  rimarrë në pozicionin e punës 

“Mirëmbajtës” në Njësinë Administrative Libofshë më datë 11.10.2021. 

Theksojmë se Z. Sh. R. (larguar me pozicionin hidraulik) është rimarrë në detyrë me pozicionin 

“Mirëmbajtës” pranë Repartit 2 Menaxhim Uji dhe KUZ NJA, profil pune, i cili kërkon 

specialistë “Hidraulikë”, vërtetuar dhe në strukturën organizative sipas Vendimit nr.1053/3 

prot., datë 07.05.2021 (vërtetuar me strukturën bashkangjitur Reparti 2 Menaxhim Uji dhe KUZ 

NJA pozicioni Mirëmbajtës)   

2. Z. A. Gj. (i larguar me pozicionin Zhbllokues me tel) pranë Repartit KUZ është rimarrë 

në pozicionin e punës “ Punëtor Zhbllokues” më datë 16.03.2022.  

Theksojmë se Z. A. Gj. (i larguar me pozicionin Zhbllokues me tel) është rimarrë në punë me 

pozicionin “Punëtor Zhbllokues”, pra brenda të njëjtit profil pune dhe të njëjtit sektor.  

Pra dy punonjësit e rimarrë kanë patur kualifikimin dhe eksperiencën e kërkuar për ato 

pozicione pune, për të cilët u punësuan.  

 Në lidhje me pretendimin e ankuesit Z. N.Sh., i cili pretendon se është diskriminuar për 

shkak të moshës, theksojmë se edhe punonjësit e tjerë të larguar kanë përafërsisht të 

njëjtën moshë me Z. N.Sh..  

Punonjësit e larguar nga ristrukturimi janë:  

Nr Emër Mbiemër Datëlindja Pozicioni Punës 

1 N.Sh. 01.04.1957 “dispeçer” 

2 V. Gj. 27.03.1960 “dispeçer” 

3 S. D. 10.01.1959 Punëtor KUZ  shimbledhës 

4 N. D. 26.05.1971 Punëtor KUZ shimbledhes 

5 A. Gj. 06.12.1975 Punëtor KUZ  Zhbllokues me tel  

6 Xh. S. 20.09.1957 Punëtor KUZ  Zhbllokues me tel  

7 V. Dh. 16.11.1956 Hidraulik 

8 Sh. R.  04.06.1964 Hidraulik 

 

Nga informacioni i paraqitur, konstatohet se Z. N.Sh. është i datëlindjes (01.04.1957) dhe 

ndërkohë punonjësit e tjerë të larguar kanë përafërsisht të njëjtën moshë me Z. N.Sh..  

 Bashkëlidhur kësaj shkrese po ju dërgojmë procedurën e largimit edhe për punonjësin Z. V. Dh. 

i datëlindjes 16.11.1956).  

Z. N.Sh. i janë ndërprerë marrëdhëniet financiare me Sh.a Ujësjellës Kanalizime Fier, për shkak 

të procesit të ristrukturimit të ndodhur në institucion dhe suprimimit të pozicionit të tij të punës, 

“Dispeçer”, pranë Repartit të Shfrytëzimit Qytet. 

Sipas strukturës organizative bashkëlidhur Vendimit nr.5 date 03.10.2019, ishin 3 pozicione 

pune me emërtimin “Dispeçer”, pranë Repartit të Shfrytëzimit Qytet, ndërsa me miratimin e 

Strukturës së re organizative sipas Vendimit nr.1053/3 prot., datë 07.05.2021 (bashkëlidhur 

vendimit) në Repartin e Shfrytëzimit Fier janë suprimuar të gjitha pozicionet e punës                

“Dispeçer” .  

Duke qënë se në momentin e procesit të ristrukturimit, ishin vetem dy punonjës me pozicionin e 

punës “Dispeçer”, Z. N.Sh. dhe Z. V. Gj., procedurat per zgjidhjen e marrëdhënieve  të punës u 

zbatuan vetëm për këta dy punonjës,  të cilët nuk u rimorën më në punë.  

Për sa i përket pretendimit se në mbledhjen e zhvilluar me datë 04.06.2021, me shkresën 

nr.1526/1 prot., datë 04.06.2021 “Procesverbal”, i është komunikuar se do të mbaheshin në 

punë vetëm punonjësit më të rinj, ky është i pabazuar pasi Procesverbali i zhvillimit të mbledhjes 

me Z. N.Sh. është firmosur nga të dy palët, dhe nuk ështe përmendur kriteri i moshës. Nëse Z. 

N.Sh. do të kishte kundërshtime, nuk do të ishte firmosur nga ana e tij.  

Në shkresën nr.1526/1 prot., datë 04.06.2021, është vënë në dijeni se do t’i ndërpriten 

marrëdhëniet e punës për shkak të suprimimit të pozicionit të punës. 

Bazuar në nenin 15/2, pika 13 “Largimi nga puna” të Kontratës Kolektive të Sh.a UKF nr.442 

prot., datë 01.06.2021, punëmarrësi mund të largohet nga puna: “Kur ristrukturohet shoqëria, 

shkurtohet pozicioni apo ndryshon përshkrimi i detyrave të vendit të punës”. Pra, është e 

shprehur qartësisht në Kontratën Kolektive se punëmarrësi largohet nga puna për shkak të 

ristrukturimit apo shkurtimit të pozicionit të punës.  

 

 Në lidhje me arsyet pse ka ndodhur proçesi i Ristrukturimit në Sh.a. Ujësjellës 

Kanalizime Fier ju bëjmë me dije se :  

 

Procesi i ristrukturimit në Sh.a Ujësjellës Kanalizime Fier, ka ndodhur me Vendimin nr.1053/3 

prot., datë 07.05.2021, të Këshillit të Administrimit të sh.a UKF,  bazuar në Vendimin  nr. 63, 

datë 27.1.2016 “Për riorganizimin e operatorëve që ofrojnë shërbimin e furnizimit me ujë të 

pijshëm, grumbullimin, largimin dhe trajtimin e ujërave të ndotura” dhe ligjit nr. 9901, datë 

14.4.2008, “Për tregtarët dhe shoqëritë tregtare”. Ristrukturimi ka ndodhur për shkak të 

gjendjes financiare të Sh.a UKF, ku është parë e nevojshme përveç reduktimit të shpenzimeve të 

energjisë elektrike, edhe të uljes së shpenzimeve së pagave të punonjësve. Gjithashtu  ka ndodhur 

edhe për përmirësimin e strukturës me vendet e punës, sipas nevojave dhe organizimit  të 

procesit të punes  në Sh.a UKF.  

 

 Në lidhje me pretendimin e ankuesit Z. N.Sh. për rikthimin në vendin e punës :  

 

Theksojmë se Z. N.Sh. aktualisht  përfiton pension pleqërie dhe nuk mund të rikthehet në vendin 

e punës, për shkak se Sh.a Ujësjellës Kanalizime Fier është një shoqëri tregtare që funksionon në 

bazë të Ligjit nr.9901, datë 14.4.2008 “Për tregtarët dhe shoqëritë tregtare”. 

Sipas përcaktimit të VKM nr.478, datë 16.06.2010 “Për ndërprerjen e marrëdhënieve të punës, 

nga organet e administratës shtetërore pas plotësimit të kushteve për pension pleqërie” është 

parashikuar se:  

“1. Ky vendim rregullon procedurat që do të ndiqen nga organet e administratës shtetërore, të  

financuara  tërësisht  apo  pjesërisht  nga  Buxheti  i  Shtetit,  në  rastet  e  plotësimit,  nga  ana  e  

nëpunësit/punonjësit  të  siguruar,  të  kushteve  për  pension  pleqërie,  në  përputhje  me  

dispozitat  e  ligjit “Për sigurimet shoqërore në Republikën e Shqipërisë”. 

2. Institucione  të  administratës  shtetërore,  në  kuptim  të  këtij  vendimi,  janë  institucionet 

qendrore, institucionet e varësisë, si dhe ndërmarrjet e shoqëritë tregtare shtetërore. 

4.Organet  e  parashikuara  në  pikën  1  të  këtij  vendimi,  me  plotësimin  e  kushteve  për pension  

pleqërie, sipas dispozitave të ligjit nr.7703, datë 11.5.1993 “Për sigurimet shoqërore në 

Republikën  e  Shqipërisë”,  të  ndryshuar,  ndërpresin  menjëherë  marrëdhëniet  e  punës  për  

këtë kategori nëpunësish/punonjësish.” 

Për sa më sipër, rezulton se Z. N.Sh. i janë ndërprerë marrëdhëniet e punës, për shkak të 

suprimimit të vendit të punës dhe nuk ka asnjë element të diskriminimit sipas përcaktimit të ligjit 

nr.10 221, datë 4.2.2010 “Për Mbrojtjen nga Diskriminimi”.  

Bashkëlidhur dokumentacioni përkatës.” 

- Në datën 29.09.2022, nga Zyra Rajonale e KMD-së në Fier u dërgua një e-mail, ku KMD 

bëhej me dije se, në komunikimin e patur me z. N.Sh. rezulton se shkaku i gjendjes 

ekonomike, deklaruar në ankesë nga ankuesi, është trajtuar në kontekst mbështetës të 

shkakut “mosha”, por jo të trajtuar si shkak më vete dhe kryesor për diskriminimin e 

pretenduar. Në këtë kontekst, ankuesi ka kërkuar që shkak i vetëm i diskriminimit të 

pretenduar në ankesën e tij të jetë “mosha”; 
 

I. Vlerësimi i fakteve dhe provave të grumbulluara nga Komisioneri gjatë procesit të 
shqyrtimit të  çështjes. 

Mbështetur në provat e administruara gjatë procesit të shqyrtimit të ankesës, Komisioneri 

vlerëson se: 

A. Lidhur me trajtimin e padrejtë, disfavorizues dhe të pabarabartë të ankuesit. 

Referuar akteve të depozituara në cilësi prove nga palët rezulton se ankuesi N.Sh. ka filluar punë 

pranë Shoqërisë Ujësjellës Kanalizime sh.a., Fier në vitin 2011 dhe ka mbajtur pozicione të 

ndryshme pune. Kështu, nëpërmjet Vendimit nr. 1664 prot., datë 14.11.2011, të Drejtorit të 

Përgjithshëm të Ujësjellës Kanalizime sh.a. Fier, z. N.Sh. është punësuar pranë kësaj shoqërie në 

pozicionin e punës “punëtor mirëmbajtës i  qytetit” pranë Repartit të Mirëmbajtjes së Ujësjellës 

Kanalizimeve sh.a., Fier. Në vijim, nëpërmjet Urdhërit nr. 1287/2, datë 10.08.2016, të 

Administratorit të Shoqërisë, si pasojë e ristrukturimit të shoqërisë, ka kaluar në 

detyrën“mirëmbajtës-hidraulik fshat”. Me Vendimin nr. 1890/15, datë 18.10.2016, e 

Administratorit të shoqërisë, z. N.Sh. është emëruar me kontratë pune me afat 3 mujor në detyrën 

“hidraulik” pranë Zyrës së Shitjes së shoqërisë, kontratë, e cila i është rinovuar edhe për një 

periudhë tjetër 3-mujore deri në datën 18.04.2017. Me vendimin nr. 217/1, datë 01.03.2017, e 

Administratorit të shoqërisë, ankuesi është transferuar në detyrën “pompist-shkolla industriale”, 

pranë Repartit të Shfrytëzimit Fier, në Zyrën Teknike të shoqërisë. Në vijim, z. N.Sh. ka mbajtur 

detyrën “dispeçer”. Marrëdhëniet e punës ndërmjet palëve rregullohen nga Kontrata Kolektive e 

Punës, e cila është e vlefshme për të gjithë punonjësit e shoqërisë. Referuar strukturës organike 

të shoqërisë të miratuar me Vendimin nr. 5, datë 03.10.2019, e Administratorit të shoqërisë, 

Dispeçeria ishte njësi pranë Repartin e Shfrytëzimit Fier/Qytet dhe në të bënin pjesë 3 (tre) 

teknikë dispeçer. 

Me Vendimin nr. 1053/3, datë 07.05.2021, e Këshillit të Administrimit të Ujësjellës Kanalizime 

sh.a. Fier është miratuar struktura e re organizative e shoqërisë. Referuar strukturës së miratuar 

rezulton se numri i përgjithshëm i vendeve të punës është 329 të tilla, ndërkohë që në strukturën 

paraardhëse të miratuar me Vendimin nr. 5, datë 03.10.2019, e Administratorit të shoqërisë 

numri i përgjithshëm i pozicioneve të punës pranë kësaj shoqërie ishte 360 të tilla. Në këtë 

kontekst, vihet re suprimimi i 314 pozicioneve të punës për vitin 2021, ndër të cilët bënin pjesë 

edhe 3 (tre) pozicionet e punës “dispeçer” pranë Repartit të Shfrytëzimit Qytet/Fier5, si dhe të 

gjitha pozicionet e punës “punëtor shimbledhës”6 dhe “punëtor zhbllokues me tel” pranë 

Sektorit KUZ. Referuar kësaj strukture, rezulton gjithashtu se për pozicionin e punës “hidraulik” 

janë miratuar kritere të reja rekrutimi. Në këtë kontekst, punonjësit që plotësonin kriteret u 

kualifikuan, ndërkohë që për punonjësit që nuk i përmbushnin këto kritere u zhvilluan procedurat 

për zgjidhjen e marrëdhënies së punës. 

Mbështetur në strukturën organike të vitit 2019, Reparti i Shfrytëzimit Qytet/Fier përbëhej nga 

16 punonjës, përkatësisht: 1 (një) përgjegjës reparti, 1 (një) brigadier zona 1, 1 (një) brigadier 

zona 2, 10 (dhjetë) specialistë të shfrytëzimit dhe 3 (tre) dispeçer. Mbështetur në strukturën 

organike të vitit 2021, rezulton se numri i punonjësve të këtij Reparti është 12 të tillë, pasi 4 

pozicione pune janë suprimuar, ku 3 (tre) prej tyre bëjnë pjesë në sektorin e Dispeçerisë, i cili 

nuk ekziston më. Aktualisht në Repartin e Shfrytëzimit Qytet/Fier bëjnë pjesë: 1 (një) përgjegjës 

reparti, 1 (një) brigadier zona 1, 1 (një) brigadier zona 2 dhe 9 (nëntë) specialistë shfrytëzimi. 

Mbështetur në nenin 15/2, pika 13, të Kontratës Kolektive të Punës nr. 442 prot., datë 

01.06.2020, e cila është lidhur për një periudhë 3-vjeçare ndërmjet shoqërisë Ujësjellës 

Kanalizime sh.a. Fier dhe punonjësve të saj7, parashikohet se: “Punonjësi largohet nga puna 

kur:....13. Kur ristrukturohet shoqëria, shkurtohet pozicioni apo ndryshon përshkrimi i detyrave 

të vendit të punës.” 

Mbështetur në parashikimin e sipërcituar, sipas informacionit të depozituar në cilësi prove nga 

ana e Ujësjellës Kanalizime sh.a. Fier, rezulton se në kuadër të ristrukturimit, që ka passjellë 

suprimim të vendeve të punës, janë ndërprerë marrëdhëniet e punës me 8 (tetë) punonjës të kësaj 

shoqërie, përkatësisht: 

1. z. N.Sh.     -dispeçer; 

2. z. V.Gj.   - dispeçer; 

3. z. S.D.    - punëtor shimbledhës (KUZ); 

4. z. N.D.    - punëtor shimbledhës (KUZ); 

5. z. A.Gj.   - punëtor zhbllokues me tel; 

                                                           
4
 Ndër to 23 pozicione pune ishin vakante;  

5
 Në dy prej pozicioneve të punës “dispeçer” punonin z. N.Sh. dhe z. V.GJ, ndërkohë që pozicioni i tretë ishte 

vakant. 
6
 Referuar strukturës organike të vitit 2019 rezulton se numri i pozicioneve të punës “shimbledhës” është 6 të tilla, 

ndërkohë që 4 (katër) pozicione ishin vakante dhe vetëm 2 (dy) të tilla ishin zënë nga punonjësit përkatës që u 
larguan nga puna. 
7
 Kontrata Kolektive është lidhur me të gjithë punonjësit e Sh.a. Ujësjellës Kanalizime Fier sipas listës së organikave 

për çdo drejtori e sektor të strukturës organizative miratuar me Vendimin nr. 5, datë 03.10.2019, të Këshillit të 
Administrimit. 

6. z. XH.S.   - punëtor zhbllokues me tel; 

7. z.V.Dh.   - hidraulik; 

8. z.SH.R.    -hidraulik; 

Ndaj tyre janë ndjekur procedurat përkatëse për zgjidhjen e marrëdhënies së punës. Në rastin 

konkret, ankuesit N.Sh. i është dërguar akti “Njoftim” nr. 1526 prot., datë 01.06.2021, nëpërmjet 

së cilit ai njoftohet se: “Me miratimin e Strukturës së re ka ndryshime në organizimin e punës në 

Sektorin e Shfrytëzimit Qytet, konkretisht pozicioni juaj i punës dispeçer është suprimuar. Në 

zbatim të nenit 144 të “Kodit të punës së Republikës së Shqipërisë”, i ndryshuar, Ju ftojmë të 

paraqiteni pranë Sh.a. Ujësjellës Kanalizime Fier në datën 04.06.2021, ora 11:00, për t’iu 

parashtruar arsyet e vendimit dhe duke ju krijuar juve mundësinë për t’u shprehur”. 

Referuar procesverbalit nr. 1526/1, datë 04.06.2021, rezulton se ankuesi ka marrë pjesë në këtë 

takim, ku ndër të tjera është shprehur: “...Nuk më duket i drejtë ky vendim, pasi kam 10 vite pune 

pranë sh.a. U.K.Fier, kam punuar me përkushtim kudo që më kanë caktuar dhe nuk kam marrë 

asnjë masë disiplinore. Duke qenë se kam 10 vite pranë Sh.a. Ujësjellës Kanalizme Fier kam 

qenë dhe në pozicone të tjera pune. Kërkoj nga ana juaj të më jepet një mundësi tjetër pasi jam 

në gjendje të kryer çdo lloj pune që mund të më caktoni. Gjithashtu për 6 muaj mbush moshën 

për pension pleqërie dhe kjo shkëputje nga puna më penalizon për përfitimin e pensionit. Jam 

kryefamiljar, banoj në shtëpi me qera dhe jetoj vetëm me këtë pagë. Ju lutem që kërkesa ime të 

merret parasysh pasi jam në prag pensioni”. 

Sipas Proceverbalit të takimit rezulton se Komisioni i Ristrukturimit është shprehur se: “Duke 

patur parasysh se jeni në prag pensioni, nëse do të kemi vende të lira pune do ju jepet proritet 

për rimarrje në punë”. 

Në vijim, ankuesi N.Sh. është larguar nga puna nëpërmjet Urdhërit nr.2260 prot., datë 

01.09.2021, të Administratorit të shoqërisë, me motivacion “për shkak të ristrukturimit”. 

Mbështetur në informacionin e dërguar nga ankuesi, e në vijim nga shoqëria Ujësjellës 

Kanalizime sh.a. Fier rezulton se pas mbylljes së procesit të ristrukturimit, 2 (dy) prej ish-

punonjësve të larguar nga puna si pasojë e suprimimit të pozicionit të punës, janë rikthyer në 

punë në pozicione të tjera pune. 

Kështu, vetëm pothuajse 1 muaj më vonë, përkatësisht në datën 11.10.2021, z. Sh. R., i larguar 

puna për shkak të suprimimit të pozicionit të punës “hidraulik” është riemëruar në pozicionin e 

punës “Mirëmbajtës” pranë Repartit 2 Menaxhim Uji dhe KUZ në Njësinë Administrative 

Libofshë. Kjo lëvizje është justifikuar me faktin se pozicioni i sipërcituar, kërkonte punësimin e 

specialistit në profilin “hidraulik”. 

Punonjësi tjetër, i cili është risistemuar pranë Ujësjellës Kanalizime sh.a. Fier është z. A. Gj., i 

cili ishte larguar nga detyra si pasojë e suprimimit të pozicionit të punës “punëtor zhbllokues me 

tel”, pranë Repartit KUZ. Z. A.Gj. është sistemuar në pozicionin e punës “Punëtor Zhbllokues” 

në datën 16.03.2022, pra pothuaj 7 muaj në vijim të largimit nga puna nëpërmjet ristrukturimit të 

shoqërisë Ujësjellës Kanalizime sh.a., Fier. Ripunësimi i z. A. Gj. është justifikuar me faktin se  

sistemimi i tij është kryer brenda të njëjtit profil pune dhe të njëjtit sektor. 

Ujësjellës Kanalizime sh.a. Fier ka theksuar faktin se dy punonjësit e rimarrë kanë patur 

kualifikimin dhe eksperiencën e kërkuar për ato pozicione pune, për të cilët u punësuan, 

ndërkohë që nuk kanë depozituar në cilësi prove asnjë prej kualifikimeve që ata plotësonin, për 

të justifikuar risistemimin e tyre, në krahasim me ish-punonjës të tjerë të larguar nga puna si 

pasojë e ristrukturimit të shoqërisë.  

Referuar aktit “Vërtetim për lloj dhe mase pensioni”, të lëshuar nga Instituti i Sigurimeve 

Shoqërore, në datë 30.09.2022, rezulton se data e fillimit të pensionit për z. N.Sh. është 

01.04.2022, përkatësisht 7 muaj nga momenti i largimit nga puna, që përkon me datën 

01.09.2022. Njëkohësisht, referuar proceverbalit të mbajtur në takimin e datës 04.06.2021, 

rezulton se Komisioni i Ristrukturimit është shprehur se sistemimi i tij në një detyrë tjetër do të 

kishte prioritet, në kushtet kur ai pothuajse kishte mbushur moshën për pension pleqërie dhe në 

krye të disa muajve do të dilte në pension. 

Për sa më sipër, rezulton se pavarësisht pozicionit vakant “mirëmbajtës” që ishte krijuar pranë 

Njësisë Administrative Libofshë, Reparti 2 Menaxhim Uji dhe KUZ NJA, Ujësjellës Kanalizime 

sh.a. Fier ripunësoi z. Sh. R., të larguar puna për shkak të suprimimit të pozicionit të punës 

“hidraulik”. Z. Sh.R. është larguar nga puna nëpërmjet ristrukturimit pasi nuk plotësonte kriteret 

e reja të pozicionit të punës “hidraulik” që ishin vendosur me strukturën organike të vitit 2021, 

ndërkohë që Ujësjellës Kanalizime sh.a. Fier e justifikon ripunësimin e tij në pozicionin 

“mirëmbajtës” me arsyetimin se për këtë pozicion pune kërkohej një specialist hidraulik, sikurse 

e përcaktonte struktura organike e Ujësjellës Kanalizime sh.a., Fier, miratuar me vendimin nr. 5, 

datë 07.05.2021, të Këshillit të Administrimit, e cila përveç pozicionit të punës përmban edhe 

specialitetin që duhet të këtë punonjësi përkatës.   

Nëse i referohemi historikut të punësimit të z. N.Sh. pranë Ujësjellës Kanalizime sh.a. Fier 

rezulton se ai ka punuar me parë edhe në detyrat e mirëmbajtës hidraulikut dhe të hidraulikut, 

fakt që dëshmon se ai i ka plotësuar kriteret dhe kualifikimet e nevojshme për të kryer këtë 

detyrë, për periudhën kohore kur ka punuar në këtë pozicion pune dhe në këtë kontekst KMD 

gjykon se ai ka qenë i aftë për të kryer detyrën e mirëmbajtësit pranë Njësisë Administrative 

Libofshë, ku kërkohej që specialiteti i mirëmbajtësit të ishte teknik hidraulik. Por, pavarësisht 

kësaj, Ujësjellës Kanalizime sh.a. Fier, edhe pse ishte në dijeni të plotë të faktit se ankuesi dilte 

në pension në krye të disa muajve, pas 10 vitesh që punonte pranë kësaj shoqërie, vendosi të mos 

e sistemonte në punë për një periudhë 7 mujore, derisa të dilte në pension pleqërie edhe pse 

ekzistonte një mundësi e tillë. 

Për sa më sipër, vlen të theksohet fakti se ankuesi e ka kundërshtuar largimin nga puna 

gjyqësisht, duke kërkuar dëmshpërblimet përkatëse dhe Gjykata e Rrethit Gjyqësor Fier është 

shprehur me vendimin nr. 62-2022-718 (135), datë 17.02.2022. Sipas këtij vendimi rezulton se 

qendrimi i gjykatës ka qenë se: “......paditësi është larguar nga puna, duke mos respektuar afatin 

e njoftimit, procedurën dhe për një shkak të pajustifikuar, me pretendimin se është suprimuar 

vendi i punës, e pavarësisht qëndrimit të punëmarrësit për të kryer çfarëdolloj pune, afërsia e 

moshës së tij me moshën e daljes në pension nuk është vlerësuar nga punëdhënësi......”. 

Për të dalë në një përfundim të tillë, gjykata ka çmuar se: “Gjykata vlerëson se në interpretim të 

nenit 144 të K.Punës të aplikueshëm në rrethanat e rastit, pala e paditur nuk ka respektuar 

procedurën e njoftimit. Konkretisht nuk është respektuar afati 72 orë nga momenti që paditësi ka 

marrë dijeni për takimin deri në ditën dhe orën e mbajtjes së takimit. Afati 72 orë nuk fillon nga 

dita/ora që punëdhënësi përpilon shkresën njoftuese, por nga momenti që për njoftimin për takim 

merr dijeni efektivisht personi i njoftuar. Gjithashtu, takimi i datës 04.06.2021 është mbajtur me 

prezumimin që kontrata e punës do të zgjidhej, ndërkohë që nuk është ky qëllimi i  nenit 144 të 

K.Punës. Takimi diskutues midis punëdhënësit  dhe punëmarrësit nuk është takim për të njoftuar 

një vendim të marrë, por një vendimmarrje të mundshme. Njoftimi i vendimit të zgjidhjes do 

duhej të ishte marrë nga data 06.06.2021 deri në datë 11.06.2021 (48 orë deri në 1 javë pas 

takimit). Mosnjoftimi i vendimit për zgjidhjen e kontratës së punës, sipas ligjit bën që 

punëmarrësi të krijojë pritshmëri se kontrata e tij e punës ka vijuar. Njoftimi i bërë në datën 

04.06.2021 është njoftim për zgjidhje të menjëherëshme të marrëdhënies së punë së paditësit dhe 

lipsej që punëdhënësi të përsëriste rregullisht procedurën që të arrinte në këtë vendimmarrje dhe 

gjithashtu t’i garantonte afatin e njoftimit.” 

Në vendimin e sipërcituar arsyetohet gjithashtu se: “...Në caktimin e masës së dëmshpërblimit në 

masën e 10 (dhjetë) pagave mujore bruto për zgjidhjen e kontratës së punës pa shkaqe të 

justifikuara, gjykata ka marrë parasysh këto rrethana: -Faktin që paditësi ka qenë i punësuar 

për më shumë sesa 9 (nëntë) vjet, një periudhë e konsiderueshme pune që e lidh përditshmërinë e 

paditësit me vendin e tij të punës; -Faktin që paditësi është sjellë me mirëbesim ndaj palës së 

paditur dhe sipas kërkesave të arsyes, pasi nuk rezulton të ketë masa disiplinore të marra ndaj 

tij; -Faktin se tregu i punës në Shqipëri, është i vështirë të gjesh punë, si dhe moshën e paditësit, 

i cili është i vitlindjes 1957; -Faktin se paditësi është larguar nga puna, duke mos respektuar 

afatin e njoftimit, procedurën dhe për një shkak të pajustifikuar, me pretendimin se është 

suprimuar vendi i punës, e pavarësisht qëndrimit të punëmarrësit për të kryer çfarëdolloj pune, 

afërsia e moshës së tij me moshën e daljes në pension nuk është vlerësuar nga punëdhënësi; -

Mosha e paditësit, i cili aktualisht është i papunësuar, në moshë pensioni dhe të moshuarit 

gëzojnë mbrojtje të veçantë sipas Objektivave Sociale të përcaktuara në Kushtetutë; - Faktin se 

paditësi është kryefamiljar, provuar me Çertifikatë Familjare lëshuar në datë 04.02.2022, nga 

Zyra e Gjendjes Civile nr. 153, Njësia Administrative Fier nr. 153, Bashkia Fier; - Faktin se 

bashkëshortja e tij e moshës 60 vjeç është e punësuar me një pagë minimale në masën bruto 

30,000 lekë, prej të cilave të paktën 3,000 lekë janë për të shlyer detyrimet e furnizimit me ujë 

dhe energji elektrike, e ata nuk kanë një banesë të tyre, por jetojnë me huapërdorje, fakt që 

rezulton nga librat e furnizimit me ujë dhe me energji elektrike, vërtetuar kopje e tyre me aktet 

noteriale nr. 239, datë 05.02.2022, nr. 240, datë 05.02.2022, Deklaratë noteriale nr. 3843 Kol., 

datë 15.12.2014..........; - Faktin se për shkak të moshës së tij, profesionit specifik që ka kryer (në 

fushën e veprimtarisë së Ujësjellës Kanalizimeve) është e vështirë gjetja e një pune të re duke 

pasur parasysh edhe tregun e punës në qytetin e Fierit......etj. 

KMD bie në të njëjtin mendim me arsyetimin e gjykatës lidhur me çështjen objekt shqyrtimi, 

duke vënë theksin në faktin se pavarësisht se ankuesi ishte pranë moshës për pension dhe kishte 

shprehur nevojën dhe dëshirën e tij për të punuar edhe 7 muaj të tjerë pranë kësaj shoqërie, në 

cilindo profil pune, pasi në moshën e tij është shumë e vështirë të sigurosh punë, Ujësjellës 

Kanalizime sh.a. nuk e realizoi edhe pse ekzistonte një mundësi e tillë. 

Pavarësisht suprimimit të pozicionit të punës, nëpërmjet ristrukturimit, Komisioneri vëren se 

Komisioni i Ristrukturimit të Ujësjellës Kanalizimeve sh.a. Fier, që përfaqësonte vullnetin e 

administratorit të kësaj shoqërie në procesin e ristrukturimit të shoqërisë, ishte shprehur me 

shkrim në procesverbalin e takimit të datës 04.06.2021, se punësimi  i  ankuesit N.Sh. do të 

trajtohej me prioritet, me krijimin e pozicioneve vakante, pasi ai dilte në pension pas një 

periudhe 7 mujore. Pavarësisht sa më sipër, kjo shoqëri në vakancën e krijuar pranë Njësisë 

Administrative Libofshë sistemoi një ish-punonjës tjetër, i cili gjithashtu ishte i larguar me 

ristrukturim nga një sektor tjetër i shoqërisë dhe në moshë më të re se ankuesi. 

Në analizë të fakteve të sipërcituara, KMD gjykon se Ujësjellës Kanalizime sh.a. Fier e ka 

ekspozuar ankuesin N.Sh. ndaj një trajtimi të padrejtë dhe disfavorizues. 

B. Shkak i mbrojtur “mosha” 

“Mosha” është një prej shkaqeve, për të cilat, Ligji Nr.10 221, datë 4.2.2010 “Për Mbrojtjen 

nga Diskriminimi”, i ndryshuar, ofron mbrojtje. Në nenin 1 të tij, përcaktohet se: “Ky ligj 

rregullon zbatimin dhe respektimin e parimit të barazisë dhe mosdiskriminimit në lidhje me 

racën, etninë, ngjyrën, gjuhën, shtetësinë, bindjet politike, fetare ose filozofike, gjendjen 

ekonomike, arsimore ose shoqërore, gjininë, identitetin gjinor, orientimin seksual, karakteristikat 

e seksit, jetesën me HIV/AIDS, shtatzëninë, përkatësinë prindërore, përgjegjësinë prindërore, 

moshën, gjendjen familjare ose martesore, gjendjen civile, vendbanimin, gjendjen shëndetësore, 

predispozicionet gjenetike, pamjen e jashtme, aftësinë e kufizuar, përkatësinë në një grup të 

veçantë, ose me çdo shkak tjetër.” 

Në lidhje me pretendimin e ankuesit për diskriminim për shkak të “moshës”, Komisioneri 

gjykon se “mosha” konsiderohet si një shkak i mbrojtur, pasi parashikohet si i tillë në bazën 

ligjore të sipërpërmendur, si dhe ankuesi e mbart shkakun e diskriminimit në kontekst të kësaj 

ankese në fushën e punësimit, pasi është i lindur ne vitin 1957 dhe mosha e tij në momentin e 

largimit nga puna (64 vjeç) ka qenë e përfërt me atë të pensionit të pleqërisë.  

C. Lidhja e trajtimit të padrejtë, disfavorizues dhe të pabarabartë me shkakun e 
mbrojtur –moshën. 
 

Mbështetur në provat e depozituara gjatë shqyrtimit administrativ të ankesës, rezultoi se z. N.Sh. 

i është nënshtruar një trajtimi të padrejtë dhe disfavorizues nga ana e Ujësjellës Kanalizime sh.a., 

Fier. 

Në kontekst të mbrojtjes ligjore, që i garantohet individit lidhur me shkakun e moshës, 

Komisioneri është mbështetur në analizimin e legjislacionit kombëtar dhe atij ndërkombëtar.  

Kushtetuta e Republikës së Shqipërisë, në cilësinë e aktit themelor dhe ligjit më të lartë8 në 

Republikën e Shqipërisë, përkatësisht në nenin 18, të saj parashikon barazinë para ligjit dhe 

mbrojtjen nga diskriminimi, si vijon: “1. Të gjithë janë të barabartë përpara ligjit. 2. Askush nuk 

mund të diskriminohet padrejtësisht për shkaqe të tilla si gjinia, raca, feja, etnia, gjuha, bindjet 

politike, fetare a filozofike, gjendja ekonomike, arsimore, sociale ose përkatësia prindërore. 

Askush nuk mund të diskriminohet për shkaqet e përmendura në paragrafin 2, nëse nuk ekziston 

një përligjje e arsyeshme dhe objektive.” 

 

Në Nenin 1 të Deklaratës Universale për të Drejtat e Njeriut (1948) parashikohet shprehimisht 

se:“Të gjitha qeniet njerëzore janë të lindur të lirë dhe të barabartë në dinjitet dhe të drejta”.  

 

Neni 14 i Konventës për Mbrojtjen e të Drejtave të Njeriut dhe Lirive Themelore (KEDNJ)9, 

parashikon se:“Gëzimi i të drejtave dhe i lirive të përcaktuara në këtë Konventë duhet të 

sigurohet, pa asnjë dallim të bazuar në shkaqe të tilla si seksi, raca, ngjyra, gjuha, feja, 

mendimet politike ose çdo mendim tjetër, origjina kombëtare ose shoqërore, përkatësia në një 

minoritet kombëtar, pasuria, lindja ose çdo status tjetër
10

.”Njëkohësisht, në Nenin 1 të 

Protokollit 12 të KEDNJ-së gjen vend parashikimi se: “1. Gëzimi i çdo të drejte të parashikuar 

me ligj duhet të sigurohet pa asnjë diskriminim të bazuar në shkaqe të tilla si seksi, raca, ngjyra, 

gjuha, feja, mendimet politike ose çdo mendim tjetër, origjina kombëtare ose shoqërore, 

përkatësia në një minoritet kombëtar, pasuria, lindja ose çdo situatë tjetër
11

. Askush nuk duhet të 

diskriminohet nga një autoritet publik për ndonjë nga arsyet e parashikuara në paragrafin 1.  

Nocioni i diskriminimit është interpretuar në mënyrë konsistente nga Gjykata Europiane e të 

Drejtave të Njeriut në praktikën e saj ligjore, që ka të bëjë me Nenin 14 të KEDNJ-së. Në 

gjykimin e saj në çështjen e Abdulaziz, Cabales dhe Balkandali kundër Mbretërisë së Bashkuar 

GJED (1985) shprehet:“një ndryshim në trajtim është diskriminues në rast se ai nuk ka justifikim 

objektiv dhe të arsyeshëm, që do të thotë, në rast se ai nuk ndjek një “qëllim të ligjshëm” apo kur 

                                                           
8
 Në referencë të nenit 4, pika 2, të Kushtetutës së Republikës së Shqipërisë; 

9 Ratifikuar me ligjin nr. 8137, datë 31.7.1996 “Për ratifikimin e Konventës Evropiane “Për mbrojtjen e të drejtave 

të njeriut dhe lirive themelore” . 
10

 Mosha -  përfshihet në opsionin “çdo status tjetër”; 
11

 Mosha -  përfshihet në opsionin “çdo status tjetër”; 

nuk ka një marrëdhënie të arsyeshme proporcionaliteti midis mjeteve të përdorura dhe qëllimit 

që kërkohet të arrihet”. 

 

Në nenin 2/2 të Paktit Ndёrkombёtar pёr tё Drejtat Civile dhe Politike12 Shtetet palë të këtij 

Pakti zotohen të garantojnë që të drejtat e shpallura në këtë Pakt, të ushtrohen pa kurrfarë 

diskriminimi të bazuar në racë, ngjyrë, seks, gjuhë, fe, opinion politik ose çdo opinion tjetër, 

origjinë kombëtare a shoqërore, pasuri, lindje ose çdo gjendje tjetër.13 

Karta Social Europiane
14

 parashikon si detyrim të të gjithë vendeve nënshkruese përmbushjen 

dhe zbatimin e disa parimeve. Në pjesën e parë të kësaj Karte parashikohet: “Palët pranojnë si 

synim të politikës së tyre, që do të ndiqet me të gjitha mjetet e përshtatshme, si të karakterit 

kombëtar, ashtu edhe ndërkombëtar, arritjen e kushteve në të cilat të drejtat dhe parimet e 

mëposhtme mund te realizohen ne mënyrë efektive: Cilido do të ketë mundësinë të fitojë jetesën e 

tij në një punë në të cilën ka hyrë lirisht.” Në vijim, në Nenin 1, të Kartës sanksionohet e drejta 

për punë dhe në nenin E), Pjesa V, të Kartës Social Europiane parashikohet shprehimisht: 

“Gëzimi i të drejtave të parashikuara në këtë Kartë do të sigurohet pa diskriminim të çfarëdo 

shkaku të tillë si racë, ngjyrë, seksi, gjuhë, besimi fetar, mendimi politik ose tjetër, prejardhje 

kombëtare ose origjine shoqërore, shëndeti, shoqërizimi me një minoritet kombëtar, lindjeje ose 

statusi tjetër”.  

Plani Ndërkombëtar i Veprimit të Vjenës për Moshimin (1982)
15

 është një akt i rëndësishëm për 

mbrojtjen e të drejtave të të moshuarave dhe angazhimin e shteteve anëtare për të marrë përsipër 

detyrimet respektive për sa i përket zbatimit të tyre. Ky dokument, i miratuar nga Asambleja e 

Përgjithshme e OKB-së në Rezolutën e saj nr.37/51, përmban 62 rekomandime që synojnë 

forcimin e kapaciteteve të shteteve për t'u marrë me efektivitet me popullsinë e moshuar, në 

fusha të tilla si shëndeti dhe i ushqyeri, mbrojtja e konsumatorëve të moshuar, strehimi dhe 

mjedisi familjar, mirëqenia sociale, sigurimi i të ardhurave, si dhe punësimi e arsimimi. 

Parimet e Kombeve të Bashkuara për të Moshuarit (1991) (PKBM), miratuar me Rezolutën 

nr.46/91 e datës 16 dhjetor 1991, të Asamblesë së Përgjithshme të Kombeve të Bashkuara u 

kushtojnë rëndësi të veçantë çështjeve që lidhen me moshimin. Në pikat 17 dhe 18 të PKBM 

përcaktohet se: “17.Personat e moshuar duhet të jenë në gjendje të jetojnë me dinjitet dhe siguri 

dhe të jenë të lire nga shfrytëzimi dhe abuzimi fizik ose mendor. 18. Personat e moshuar duhet të 

trajtohen në mënyrë të drejtë pavarësisht nga mosha, gjinia, raca apo etnia prejardhje, aftësi të 

kufizuara ose status tjetër, dhe të vlerësohen pavarësisht nga kontributi ekonomik”. 

                                                           
12

 Hyrë në fuqi në vitin 1976. 
13

 Mosha -  përfshihet në opsionin “çdo status tjetër”; 
14 Ratifikuar me ligjin Nr. 8960, datë 24.10.2002. 
15

 Republika e Shqipërisë është një ndër shtete anëtare të këtij plani, nga ku ka marrë dhe angazhimet dhe detyrimet 
përkatëse; 

Aktet e sipërcituara vënë theksin tek roli i shteteve për sa i përket çështjeve që kanë të bëjnë me 

pavarësinë, pjesëmarrjen, kujdesin, vetë-përmbushjen dhe dinjitetin e tyre. Këto akte përfshijnë 

disa parime thelbësore të tilla si: parimin e mosdiskriminimit dhe barazisë, të drejta të barabarta 

të burrave dhe grave, të drejtat në lidhje me punën, e drejta për sigurime shoqërore, mbrojtja e 

familjes, e drejta për një standard të përshtatshëm jetese, duke përfshirë strehimin e përshtashëm, 

e drejta për shëndet fizik dhe mendor, si dhe të drejtën për arsim dhe kulturë. Përveç kësaj, disa 

organe monitoruese të këtyre akteve kanë diskutuar mbi rëndësinë e të drejtave të njeriut për 

personat e moshuar dhe kanë zgjeruar përgjegjësitë e shteteve në lidhje me disa të drejta 

kryesore. 

Njëkohësisht vlen të theksohet fakti se Plani Ndërkombëtar i Veprimit i Madridit për Moshën 

(PNVMM) (2002)
16  ofron gjithashtu një plan veprimi gjithëpërfshirës për trajtimin e çështjes së 

moshës në shekullin e XXI-të dhe për ndërtimin e një shoqërie për të gjitha moshat. Ai fokusohet 

në tre fusha prioritare: personat e moshuar dhe zhvillimi; kujdesi ndaj shëndetit dhe sigurimit të 

mirëqenies në pleqëri; sigurimin e mjediseve mundësuese dhe mbështetëse për moshat e thyera. 

PNVMM është marrëveshja e parë ndërkombëtare që angazhon qeveritë të lidhin çështjet e 

moshës me problematikat e zhvillimin social dhe ekonomik, si dhe të drejtat e njeriut. Në bazë të 

kësaj marrëveshjeje u bëhet thirrje 152 qeverive të vendeve anëtare, që të përfshijnë të moshuarit 

në procesin e zhvillimit të politikave. 

Në Raportin A/64/127, në korrik 2009, e Sekretarit të Përgjithshëm të Kombeve të Bashkuara, 

në përgjigje të Rezolutës 63/151, datë 18.12.2008 të Kombeve të Bashkuara, të miratuar pas 

Asamblesë së Dytë Botërore për Plakjen citohet17 shprehimisht: “Diskriminimi ndaj të 

moshuarve është shpesh një pasqyrim i faktit se jeta e të moshuarve, në një farë mënyre, nuk 

vlerësohet ashtu siç duhet. Përveç kësaj, diskriminimi zakonisht lidhet me të ardhurat dhe 

pengon përpjekjet për integrimin social dhe ekonomik të personave të moshuar në shoqëri. 

Personat e moshuar shpesh stereotipohen negativisht ose iu mohohen mundësitë në bazë të 

moshës së tyre. Ky stereotip dhe diskriminim sistematik ndaj njerëzve, për shkak se ata kanë 

arritur një pikë të caktuar kronologjike në jetën e tyre dhe konsiderohen “të moshuar” ka ardhur 

duke u njohur si “age-izëm/moshim”. Moshimi përforcon një imazh negativ të personave të tillë, 

si njerëz të varur, me reduktim të intelektit, performancës mendore dhe asaj fizike, të nevojshme 

për funksionimin autonom dhe të përditshëm. Si rezultat, të moshuarit shpesh perceptohen si një 

barrë, një shterim i burimeve dhe persona në nevojë për kujdes. Këto perceptime kontribuojnë në 

cenueshmërinë e tyre, gjë që i vë në rrezik të drejtat e tyre…………”. 

Në këtë Raport theksohet fakti se diskriminimi për shkak të moshës ndeshej me shpesh në fushën 

e punësimit, në aksesin e të moshuarve ndaj kujdesit cilësor shëndetësor dhe kujdesit afatgjatë, 

                                                           
16

 Republika e Shqipërisë është një ndër shtete anëtare të këtij plani, nga ku ka marrë dhe angazhimet dhe detyrimet 
përkatëse; 
17

 Pika V/23, V/24, V/26 të Raportit të Sekretarit të Përgjithshëm të Kombeve të Bashkuara (2009); 

në çështjet e sigurimit të transportit, pensionet dhe sigurimet shoqërore, si dhe e drejta për 

informacion dhe pjesëmarrja e të moshuarve në vendimet që prekin jetët e tyre.  

Përpjekjet mbarëkombëtare për mbrojtjen e të moshuarve mendohet të finalizohen me një 

Konventë për të Drejtat e të Moshuarve18, e cila mendohet të jetë traktati tjetër, madhor për të 

drejtat e njeriut i miratuar nga Kombet e Bashkuara. Traktati i propozuar do të korrigjojë 

strukturën e fragmentuar të të drejtave të njeriut për të moshuarit dhe do të fokusohet në 

riafirmimin e të drejtave të njeriut që janë me interes për këtë grupmoshë. Fokusi i traktatit të 

ardhshëm do të jenë personat mbi 60 vjeç, që është një demografi në rritje në mbarë botën, për 

shkak të nivelit të lartë të plakjes së popullsisë botërore.  

Në pikat 1 e 2 të nenit 9, të Kodit të Punës parashikohet shprehimisht: “Në ushtrimin e së drejtës 

për punësim dhe profesion, ndalohet çdo formë diskriminimi, e parashikuar në këtë Kod dhe në 

legjislacionin e posaçëm për mbrojtjen nga diskriminimi. 2. Me “diskriminim” kuptohet çdo 

dallim, përjashtim, kufizim ose parapëlqim, që bazohet në gjininë, racën, ngjyrën, etninë, gjuhën, 

identitetin gjinor, orientimin seksual, bindjet politike, fetare ose filozofike, gjendjen ekonomike, 

arsimore ose shoqërore, shtatzëninë, përkatësinë prindërore, përgjegjësinë prindërore, moshën, 

gjendjen familjare ose martesore, gjendjen civile, vendbanimin, gjendjen shëndetësore, 

predispozicionet gjenetike, aftësinë e kufizuar, jetesën me HIV/AIDS, bashkimin ose përkatësinë 

në organizata sindikale, përkatësinë në një grup të veçantë, ose në çdo shkak tjetër, që ka si 

qëllim ose pasojë të pengojë ose të bëjë të pamundur ushtrimin e së drejtës për punësim dhe 

profesion, në të njëjtën mënyrë me të tjerët. Pikat 9 & 10, të Kodit të Punës parashikojnë 

shprehimisht: “9. Në rastin kur një person pretendon se është cënuar nga moszbatimi i parimit të 

trajtimit të barabartë në ushtrimin e së drejtës për punësim dhe profesion, sipas këtij Kodi, 

ndiqet procedura e ankimit, e përcaktuar në ligjin e posaçëm për mbrojtjen nga diskriminimi. 10. 

Në të gjitha procedurat e ankimit, që ndiqen sipas pikës 9, të këtij neni, nëse ankuesi ose paditësi 

paraqet fakte nga të cilat mund të pretendohet se është diskriminuar në ushtrimin e së drejtës për 

punësim dhe profesion, personi ndaj të cilit paraqitet ankesa ose i padituri detyrohet të provojë 

se nuk është shkelur parimi i trajtimit të barabartë.” 

 

Parashikimet e mësipërme janë hartuar në të njëjtën frymë me parashikimet ligjore të Ligjit 

nr.10221, datë 04.02.2010 “Për Mbrojtjen nga Diskriminimi”, i ndryshuar, i cili rregullon 

zbatimin dhe respektimin e parimimin të barazisë, si dhe përcakton shkaqet, në bazë të së cilave 

ndaj një individi mund të ketë diskriminim.  

 

Komisioneri për Mbrojtjen nga Diskriminimi, si një institucion barazie i specializuar për 

mbrojtjen nga diskriminimi, në zbatim të dispozitave të Ligjit 10221/2010 “Për Mbrojtjen nga 

Diskriminimi”, të ndryshuar, ka si qëllim të sigurojë të drejtën e çdo personi për: “a) barazi 

                                                           
18 UN Publication, (2010), Strengthening Older People’s Rights: Towards a UN Convention-A resource for 
promoting dialogue on creating a neë UN Convention on the Rights of Older Persons; 

përpara ligjit dhe mbrojtje të barabartë nga ligji; b) barazi të shanseve dhe mundësive për të 

ushtruar të drejtat, për të gëzuar liritë dhe për të marrë pjesë në jetën publike; c) mbrojtje 

efektive nga diskriminimi dhe nga çdo formë sjelljeje që nxit diskriminimin”. 
 

Neni 1, i ligjit nr. 10 221/2010 “Për Mbrojtjen nga Diskriminimi”, i ndryshuar, parashikon 

shprehimisht se: “Ky ligj rregullon zbatimin dhe respektimin e parimit të barazisë dhe 

mosdiskriminimit në lidhje me racën, etninë, ngjyrën, gjuhën, shtetësinë, bindjet politike, fetare 

ose filozofike, gjendjen ekonomike, arsimore ose shoqërore, gjininë, identitetin gjinor, orientimin 

seksual, karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

 

Neni 3, pika 1, i LMD, të ndryshuar parashikon gjithashtu se:“Çdo dallim, përjashtim, kufizim 

apo preferencë, bazuar në cilindo shkak të përmendur në nenin 1 të këtij ligji, që ka si qëllim apo 

pasojë pengesën apo bërjen e pamundur të ushtrimit në të njëjtën mënyrë me të tjerët, të të 

drejtave e lirive themelore të njohura me Kushtetutën e Republikës së Shqipërisë, me aktet 

ndërkombëtare të ratifikuara nga Republika e Shqipërisë, si dhe me ligjet në fuqi”. 

 

Neni 3/2 i i LMD, të ndryshuar parashikon se:““Diskriminim i drejtpërdrejtë” është ajo formë 

diskriminimi që ndodh kur një person apo grup personash trajtohen në mënyrë më pak të 

favorshme sesa një person tjetër, apo një grup personash në një situatë të njëjtë a të ngjashme, 

bazuar në cilindo shkak të përmendur në nenin 1 të këtij ligji”. 

 

Neni 12, pika 1, gërma c), e të njëjtit ligj parashikon shprehimisht se: “1. Ndalohet diskriminimi i 

personit në lidhje me të drejtën e tij për punësim. Diskriminimi përfshin çdo dallim, kufizim ose 

përjashtim që bazohet në shkaqet e përmendura në nenin 1 të këtij ligji dhe që, ndër të tjera, ka 

lidhje me: ......c) rekrutimin dhe përzgjedhjen e punëmarrësve, trajtimin e punëmarrësve në 

vendin e punës, duke përfshirë trajtimin e tyre gjatë vendosjes ose ndryshimit të kushteve të 

punës, shpërblimin, përfitimet dhe mjedisin e punës, trajtimin lidhur me trajnimet profesionale 

ose gjatë procesit disiplinor apo lidhur me pushimin nga puna ose zgjidhjen e kontratës së 

punës”. 

 

Plani Kombëtar mbi Moshimin 2020-2024, miratuar me Vendimin nr. 864, datë 24.12.2019, e 

Këshillit të Ministrave, “Për miratimin e dokumentit politik kombëtar për moshimin, 2020–2024, 

dhe të planit të veprimit për zbatimin e tij” është gjithashtu një dokument i rëndësishëm për t’u 

marrë në konsideratë për rastin konkret. Në pikën 2.3.2. “Vizioni”, të kësaj VKM-je parashikohet 

se: “Të moshuarit shqiptarë jetojnë e kontribuojnë me dinjitet, të përfshirë dhe jo të 

diskriminuar, duke realizuar potencialin e tyre në një shoqëri që i mbështet të ruajnë aftësitë 

funksionale e shëndetësore dhe u mundëson akses pa barriera nëpërmjet shërbimeve cilësore 

shëndetësore dhe sociale.” Në Pjesën III “Qëllimi i Politikave dhe Objektivat Specifikë të 

Strategjisë”, nënpika I/3.1 – “Mbrojtja dhe përfshirja sociale”/ “Politikat parësore mbi 

moshimin 2020-2024” parashikohet si objektiv: “Zgjatja e jetës në punë dhe ruajtja e aftësisë 

për punë. Nxitje e të mësuarit gjatë gjithë jetës. (SDG 4, 8)”.  Në Pikën 3.2.4. “Objektivi specifik 

4 i qëllimit të politikës 1” parashikohet se: “Të sigurojmë mjedise motivuese në punë për 

personat para daljes së tyre në pension dhe të nxisim të mësuarit gjatë gjithë jetës.” Në këtë 

kontekst, në Planin Kombëtar mbi Moshimin, theksohet fakti se ndërprerja e menjëhershme e 

marrëdhënieve të punës krijon një potencial krize ekonomike, shoqërore dhe shëndetësore për të 

moshuarin. Të moshuarit janë një ndër grupet më të rrezikuara në tregun e punës, sidomos në 

rastet kur ka një akumulim faktorësh, të tillë si: arsimim i ulët, aftësi të kufizuara, përshtatje e 

pamjaftueshme në kushtet e reja. Shpesh, koncepti i të mësuarit gjatë gjithë jetës kombinon 

arsimimin me aktivitetin e punës dhe ndihmon në fleksibilitetin e individit të moshuar ndaj tregut 

të punës apo në përshtatjen ndaj ndryshimeve teknologjike. Të mësuarit gjatë gjithë jetës krijon 

kushtet për kualifikim e vetëplotësim shoqëror, sipas interesave individuale, jashtë sistemit 

shkollor tradicional. Është e nevojshme që tranzicioni nga puna në pension të bëhet më fleksibël 

dhe individët të vijojnë të punojnë në varësi të nevojave dhe mundësive personale, ndërkohë që 

ekzistojnë mundësitë për arsimim gjatë gjithë jetës, duke ruajtur, në këtë mënyrë, aftësitë për 

punë për një kohë të gjatë. 

 

Gjykata Evropiane e të Drejtave të Njeriut (GJEDNJ), në mënyrë të vazhdueshme ka interpretuar 

se trajtimi i diferencuar është diskriminues nëse ai nuk bazohet në ndonjë justifikim objektiv dhe 

të arsyeshëm, domethënë, nëse trajtimi i diferencuar nuk ndjek një qëllim legjitim ose nëse nuk 

ekziston një marrëdhënie e arsyeshme të proporcionalitetit ndërmjet mjeteve të përdorura dhe 

qëllimit që synohet të realizohet. 

 

Në shumicën e çështjeve të diskriminimit, ankuesi e ka të vështirë apo të pamundur t’i mbledhë 

provat, ndonjëherë provat e drejtpërdrejta as nuk ekzistojnë. Subjektet që konsumojnë sjelljen 

diskriminuese nuk e pranojnë asnjëherë se kanë diskriminuar. Për të kompensuar këtë 

disavantazh të madh, legjislacioni ka parashikuar parimin e zhvendosjes së barrës së provës. 

Parimi i zhvendosjes së barrës së provës është një parim i konsoliduar në legjislacionin e BE-së 

dhe jurisprudencën e GJEDNJ-së. KEDS19 gjithashtu ka pranuar që në çështjet e diskriminimit, 

barra e provës nuk duhet të varet plotësisht nga ankuesi, por duhet të jetë objekt i një rregullimi 

të posaçëm. Bazuar në nenin 82/2 të Kodit të Procedurave Administrative dhe nenin 9/10 të 

Kodit të Punës, barra e provës në çështjet e diskriminimit është objekt i një rregullimi të 

posaçëm.  

 

Bazuar në  nenin 82, pika 2 të Kodit të Procedurave Administrative  përcaktohet se: “Në rastet 

kur pala paraqet prova mbi të cilat bazon pretendimin për sjelljen diskriminuese dhe në bazë të 

të cilave mund të prezumohet se ka pasur diskriminim, pala tjetër dhe/ose organi publik 

                                                           
19 Komiteti Evropian per të Drejtat Sociale. 

detyrohet të provojë se faktet nuk përbëjnë diskriminim, pavarësisht nga detyrimi i organit publik 

për të vënë në dispozicion të palëve provat e zotëruara prej saj”. 

 

Neni 33, pika 7/1 e LMD, të ndryshuar, ka parashikuar se: “Në rastet kur pala ankuese paraqet 

fakte mbi të cilat bazon pretendimin për sjelljen diskriminuese dhe në bazë të të cilave mund të 

prezumohet se ka pasur diskriminim, pala tjetër, kundër së cilës është paraqitur ankesa, 

detyrohet të provojë se faktet nuk përbëjnë diskriminim”. 

 

Duke qenë se pala kundër të cilës drejtohet ankesa disponon gjithë informacionin dhe 

dokumentacionin e nevojshëm për të provuar bazueshmërinë e pretendimeve, legjislacioni i ka  

transferuar barrën e provës palës kundër të cilës është paraqitur ankimi, kur vihet re se prima 

facie është ngritur një pretendim për diskriminim. Pala kundër të cilës është paraqitur ankesa ka 

barrën e provës të provojë se trajtimi i diferencuar nuk është diskriminues. 

 

Sa më sipër, ankuesi duhet të krijojë një prezumim të diskriminimit (diskriminimi prima facie), 

barra më pas kalon tek subjekti që pretendohet se ka kryer diskriminimin, i cili duhet të tregojë 

se ndryshimi në trajtim nuk është diskriminues.  

 

Kjo mund të bëhet: 
 

1. Ose duke vërtetuar se nuk ka ndonjë lidhje shkakësore midis shkakut të mbrojtur dhe 

trajtimit të pafavorshëm apo të padrejtë. 

2. Ose duke demonstruar që megjithëse ky trajtim është i lidhur me shkakun e pretenduar, 

ka një justifikim të arsyeshëm dhe objektiv. Nëse Ujësjellës Kanalizime sh.a. Fier, që 

pretendohet se ka konsumuar sjelljen diskriminuese, nuk është në gjendje të provojë 

njërën nga të dyja, atëherë do të jetë përgjegjëse për diskriminimin.20 

Komisioneri çmon të nevojshme të theksojë se, është bazuar pikërisht në standardin e mësipërm 

të të provuarit, gjatë shqyrtimit dhe konkluzioneve të arritura, në lidhje me bazueshmërinë e 

pretendimeve për diskriminim të parashtruara në këtë ankesë. 

 

Në rastin konkret, Komisioneri vlerëson se jemi para situatës së prezumimit të diskriminimit nga 

ana e Ujësjellës Kanalizime sh.a. Fier, kundrejt ankuesit dhe si pasojë barra e provës bie tek ky 

subjekt. Në këto kushte, për të vërtetuar të kundërtën, Ujësjellës Kanalizime sh.a. Fier duhet të 

përmbushte njërin nga dy kushtet e përmendura më sipër.  

Mbështetur në sa më sipër, Komisioneri gjykon mbështetur në analizimin e fakteve dhe provave 

të ankueses, si dhe në bazë të rezultateve që dolën nga procedura e shqyrtimit të ankesës se 

                                                           
20https://fra.europa.eu/sites/default/files/fra_uploads/fra-2018-handbook-non-discrimination-law2018_en.pdf, 

fq.232. 

mailto:info@kmd.al
http://www.kmd.al/
https://fra.europa.eu/sites/default/files/fra_uploads/fra-2018-handbook-non-discrimination-law2018_en.pdf


25 

                                                                                                 
                                                                                                   
Adresa: Rruga e Durrësit,  Nr. 27, Tiranë , Tel: +355 4 2431078, Fax: +355 4 2431077, E-mail: info@kmd.al, web:www.kmd.al 

 

ekziston një trajtim i padrejtë dhe i disfavorshëm i ankuesit nga ana e Ujësjellës Kanalizime sh.a. 

Fier.  

Ankuesi N.Sh., i datëlindjes 01.04.1957, ka punuar për një periudhë 10 vjeçare pranë Ujësjëllës 

Kanalizime sh.a., Fier. Ai është larguar nga detyra “dispeçer” nëpërmjet Urdhërit nr.2260 prot., 

datë 01.09.2021, të Administratorit të shoqërisë, me motivacion “për shkak të ristrukturimit”. 

Referuar aktit “Vërtetim për lloj dhe mase pensioni”, të lëshuar nga Instituti i Sigurimeve 

Shoqërore, në datë 30.09.2022, rezulton se data e fillimit të pensionit për z. N.Sh. është 

01.04.2022, përkatësisht 7 (shtatë) muaj nga momenti i largimit nga puna, që përkon me datën 

01.09.2022. Referuar procesverbalit të mbajtur në takimin e datës 04.06.2021, të zhvilluar 

ndërmjet komisionit të ristrukturimit dhe ankuesit, rezulton se ky komision është shprehur se 

sistemimi i tij në një detyrë tjetër do të kishte prioritet, në kushtet kur ai pothuajse kishte 

mbushur moshën për pension pleqërie dhe në krye të disa muajve do të dilte në pension. 

Pavarësisht sa më sipër, kjo shoqëri ka vepruar në kundërshtim me ato që ka deklaruar, pasi në 

vakancën e parë të krijuar, ka sistemuar një punonjës tjetër të larguar nga ristrukturimi i 

shoqërisë. 

Ndërkohë që, shoqëria Ujësjellës Kanalizime sh.a. Fier ka sqaruar se me Vendimin nr. 1053/3, 

datë 07.05.2021, e Këshillit të Administrimit të Ujësjellës Kanalizime sh.a. Fier është miratuar 

struktura e re organizative e shoqërisë. Referuar strukturës së miratuar rezulton se numri i 

vendeve të punës është 329 të tilla, ndërkohë që në strukturën paraardhëse të miratuar me 

Vendimin nr. 5, datë 03.10.2019, e Administratorit të shoqërisë numri i përgjithshëm i 

pozicioneve të punës pranë kësaj shoqërie ishte 360 të tilla. Në këtë kontekst, vihet re suprimimi 

i 3121 pozicioneve të punës për vitin 2021, ndër të cilët bënin pjesë edhe 3 (tre) pozicionet e 

punës “dispeçer” pranë Repartit Të Shfrytëzimit Qytet/Fier22, si dhe të gjitha  pozicionet e punës 

“punëtor shimbledhës”23 dhe “punëtor zhbllokues me tel” pranë Sektorit KUZ. 

Mbështetur në parashikimin e nenit 15/2, pika 13, të Kontratës Kolektive të Punës nr. 442 prot., 

datë 01.06.2020, e cila është lidhur për një periudhë 3-vjeçare ndërmjet shoqërisë Ujësjellës 

Kanalizime sh.a. Fier dhe punonjësve të saj24, rezulton se në kuadër të ristrukturimit, që ka 

passjellë suprimim të vendeve të punës, janë ndërprerë marrëdhëniet e punës me 8 (tetë) 

punonjës të kësaj shoqërie.  

                                                           
21

 Ndër to 23 pozicione pune ishin vakante;  
22

 Në dy prej pozicioneve të punës “dispeçer” punonin z. N.Sh. dhe z. V.GJ, ndërkohë që pozicioni i tretë ishte 
vakant. 
23

 Referuar strukturës organike të vitit 2019 rezulton se numri i pozicioneve të punës “shimbledhës” është 6 të tilla, 
ndërkohë që 4 (katër) pozicione ishin vakante dhe vetëm 2 (dy) të tilla ishin zënë nga punonjësit përkatës që u 
larguan nga puna. 
24

 Kontrata Kolektive është lidhur me të gjithë punonjësit e Sh.a. Ujësjellës Kanalizime Fier sipas listës së 
organikave për çdo drejtori e sektor të strukturës organizative miratuar me Vendimin nr. 5, datë 03.10.2019, të 
Këshillit të Administrimit. 

Shoqëria Ujësjellës Kanalizime sh.a. ka sqaruar se disa nga këta punonjës kanë moshë të përafërt 

me z. N.Sh., fakt që dëshmon se ankuesi nuk është diskriminuar për shkak të moshës.  

Për sa më sipër, KMD ka konstatuar se pas mbylljes së procesit të ristrukturimit, 2 prej ish-

punonjësve të larguar nga puna si pasojë e suprimimit të pozicionit të punës, janë rikthyer në 

punë në pozicione të tjera pune. Kështu, vetëm pothuajse 1 muaj më vonë, përkatësisht në datën 

11.10.2021, z. Sh. R., i larguar puna për shkak të suprimimit të pozicionit të punës “hidraulik” 

është riemëruar në pozicionin e punës “Mirëmbajtës” pranë Repartit 2 Menaxhim Uji dhe KUZ 

në Njësinë Administrative Libofshë. Kjo lëvizje është justifikuar me faktin se struktura e 

sipërcituar, kërkonte punësimin e specialistëve “hidraulikë”. 

Punonjësi tjetër, i cili është risistemuar pranë Ujësjellës Kanalizime sh.a. Fier është z. A. Gj., i 

cili ishte larguar nga detyra si pasojë e suprimimit të pozicionit të punës “punëtor zhbllokues me 

tel”, pranë Repartit KUZ. Z. A.Gj. është sistemuar në pozicionin e punës “Punëtor Zhbllokues” 

në datën 16.03.2022, pra pothuaj 7 muaj në vijim të largimit nga puna nëpërmjet ristrukturimit të 

shoqërisë Ujësjellës Kanalizime sh.a., Fier. Ripunësimi i z. A. Gj. është justifikuar me faktin se  

sistemimi i tij është kryer brenda të njëjtit profil pune dhe të njëjtit sektor.  

Ujësjellës Kanalizime sh.a. Fier ka theksuar faktin se dy punonjësit e rimarrë kanë patur 

kualifikimin dhe eksperiencën e kërkuar për ato pozicione pune, për të cilët u punësuan, 

ndërkohë që nuk kanë depozituar në cilësi prove asnjë prej kualifikimeve që ata plotësonin, për 

të justifikuar risistemimin e tyre, në krahasim me ish-punonjës të tjerë të larguar nga puna si 

pasojë e ristrukturimit të shoqërisë.  

Për sa më sipër, rezulton se pavarësisht pozicionit vakant “mirëmbajtës” që ishte krijuar pranë 

Njësisë Administrative Libofshë, Reparti 2 Menaxhim Uji dhe KUZ NJA, Ujësjellës Kanalizime 

sh.a. Fier ripunësoi z. Sh. R., i larguar puna për shkak të suprimimit të pozicionit të punës 

“hidraulik”. Z. Sh.R. është larguar nga puna nëpërmjet ristrukturimit pasi nuk plotësonte kriteret 

e reja të pozicionit të punës “hidraulik” që ishin vendosur me strukturën organike të vitit 2021, 

ndërkohë që Ujësjellës Kanalizime sh.a. Fier e justifikon ripunësimin e tij në pozicionin 

“mirëmbajtës” me arsyetimin se për këtë pozicion pune kërkohej një specialist hidraulik, sikurse 

e përcaktonte struktura organike e Ujësjellës Kanalizime sh.a., Fier, miratuar me vendimin nr. 5, 

datë 07.05.2021, të Këshillit të Administrimit, e cila përveç pozicionit të punës përmban edhe 

specialitetin që duhet të këtë punonjësi përkatës.   

Ndërkohë që, KMD vë në dukje faktin se z. N.Sh. ka punuar me parë edhe në detyrën e 

hidraulikut edhe në atë të mirëmbajtësit hidraulik, pranë Ujësjellës Kanalizime sh.a. Fier, fakt që 

dëshmon se ai i ka plotësuar kriteret dhe kualifikimet e nevojshme për të kryer këtë detyrë, për 

periudhën kohore kur ka punuar në këtë pozicion pune dhe në këtë kontekst KMD gjykon se ai 

ka qenë i aftë për të kryer detyrën e mirëmbajtësit pranë Njësisë Administrative Libofshë, ku 

kërkohej që specialiteti të ishte teknik hidraulik. Por, pavarësisht kësaj, Ujësjellës Kanalizime 

sh.a. Fier, edhe pse ishte në dijeni të plotë të faktit se ankuesi dilte në pension në krye të disa 

muajve, pas 10 vitesh që punonte pranë kësaj shoqërie, vendosi të mos e sistemonte në punë për 

një periudhë 7 mujore derisa të dilte në pension pleqërie edhe pse ekzistonte një mundësi e tillë. 

Referuar të dhënave të dërguar nga shoqëria Ujësjellës Kanalizime sh.a. Fier mbi moshën e z. 

Sh.R. dhe z. A.GJ. rezulton se ditëlindja e tyre i përket viteve 1964 dhe 1975, mosha të cilat janë 

ende larg moshës së pensionit. Në këtë kontekst, KMD gjykon se kjo shoqëri ka preferuar të 

sistemojë në punë ish-punonjës të saj, të larguar nëpërmjet ristrukturimit, të cilët kanë moshë më 

të re sesa ankuesi.  

Në këto kushte, Komisioneri vlerëson se nga ana e Ujësjellës Kanalizime sh.a. nuk u arrit të 

provohej që nuk ka ndonjë lidhje shkakësore midis shkakut të pretenduar, që është mosha dhe 

trajtimit të padrejtë e disfavorshëm nga ana e kësaj shoqërie. 

Në këtë kontekst, Komisioneri gjykon se z. N.Sh. është diskriminuar për shkak të moshës nga 

ana e Ujësjellës Kanalizime sh.a. Fier.  

 

Bazuar në nenin 33, pika 10 të ligjit “Për Mbrojtjen nga Diskriminimi”, të ndryshuar, 

përcaktohet se: “Vendimi përmban rregullimet dhe masat e duhura, duke caktuar edhe një afat 

për kryerjen e tyre”. 

 

Në nenin 33, pika 12, të LMD-së, përcaktohet se: “Kur vendos masën, komisioneri siguron që 

ajo të jetë: a) e efektshme dhe parandaluese; dhe b) në përpjesëtim me gjendjen që e shkaktoi 

vendosjen e masës”. 
 

Neni 37, pika 1 , e LMD-së përcakton se: “Vendimi i gjykatës cakton dëmshpërblim nëse 

gjykata vendos që ka shkelje të këtij ligji, duke përfshirë edhe një afat kohor për kryerjen e  

zhdëmtimit”. 
 

Sipas nenit 38, të LMD-së, përcaktohet se: “Dëmshpërblimi përfshin, ndër të tjera, ndreqjen 

e shkeljeve ligjore dhe të pasojave të tyre përmes kthimit në gjendjen e mëparshme, 

kompensimin e duhur për dëmet pasurore si dhe jopasurore, ose përmes masave të tjera të 

përshtatshme”. 

 

Mbështetur në sa më sipër, Komisioneri vlerëson se, nisur nga fakti se ankuesi në momentet e 

vendimmarrjes së KMD-së, ka mbushur moshën e daljes në pension, që me datë 01.04.2022, dhe 

aktualisht rikthimi në punë ka humbur aktualitetin e tij, i rekomandon ankuesit që bazuar në 

nenin 37 e 38, të LMD-së mund t’i drejtohet Gjykatës për dëmshpërblim.  

                                                                                                          

PËR KËTO ARSYE : 

Mbështetur në nenin 7, pika 3, nenin 21, pika 1, nenin 32, pika 1, gërma a), nenit 33, si dhe nenet 

37-38 të ligjit nr. 10 221, datë 04.02.2010 “Për Mbrojtjen nga Diskriminimi”, i ndryshuar,    

Komisioneri për Mbrojtjen nga Diskriminimi, 

 

V E N D O S I : 

 

1. Konstatimin e diskriminimit për shkak të moshës, së z. N.Sh., nga ana e Ujësjellës 

Kanalizime sh.a. 
 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 

 

 

 

 

         KOMISIONERI 

 
            

           Robert GAJDA 
 
 
 
 
 
 
 
 
 
 
 
 
 
 
 
 
 
 
 
 
 
 
 
Fusha – Punësim 
Shkak -  mosha 
Lloji i vendimit - Diskriminim 

